
Паттӑр ӗҫӗ

Поэтӑн пӗтӗм пурнӑҫӗ унӑн пултарулӑхӗнче курӑнать. Тӗрлӗ поэтӑн 
тӗрлӗ шӑпа. Пӗри сахал пурӑнса та нумай ҫырма ӗлкӗрет, тепри нумай 
пурӑнса  та  нимӗнех  туса  ӗлкӗреймест.  Чӑваш  халӑх  поэчӗн  Петӗр 
Хусанкайӑн  пурнӑҫӗ  вӑрӑмах  пулмарӗ,  ҫапах  та  вӑл  нумай  ҫырса 
хӑварма  ӗлкӗрчӗ  -вырӑсла  та,  чӑвашла  та.  Сӑвӑсемпе  юрӑсем, 
юмахсемпе  поэмӑсем,  калавсемпе  очерксем,  «Аптраман  тавраш» 
сӑвӑлла роман - ҫакӑ пурте Петӗр Хусанкайӑн чӑваш ҫырулӑхӗнче тунӑ 
чаплӑ  ӗҫӗсем.  Кунсӑр  пуҫне,  Хусанкай  вырӑс  тата  ытти  нумай  халӑх 
поэчӗсеи сӑввисене хамӑр халӑха тӑван чӗлхепе вулаттарас тӗлӗшпе те 
пайтах  ӗҫлерӗ.  В  Шекспирӑн  «Ромеопа  Джульетта»  трагедийӗ,  А. 
Пушкинӑн «Евгений  Онегин»  сӑвӑлла романӗпе  «Полтава»  поэми,  А. 
Грибоедювӑн  «Ǎса  пула  инкек»  комедийӗ,  В.  Маяковскин  «Владимир 
Ильич Ленин» поэми, «Тӑван сасӑсем» - ҫӗнӗ вӑхӑтри тӗнче  поэзийӗн 
паллӑ сӑввисем - Хусанкайӑн пуян еткерӗ.

Петӗр Хусанкай вилес умӗн темиҫе ҫул малтан кӑларнӑ кӗнекинче - 
вӑл икӗ томпа тухнӑ,  унта  поэтӑн паллӑ сӑввисемпе поэмисем кӗнӗ - 
вӑхӑтӑн-вӑхӑтӑн тухса тӑнӑ кӗнекесемпе савӑ ярӑмӗсен ячӗсене асра 
тытса,  хӑйӗн пултарулӑхне ҫапла йӗркепе кӑтартнӑ: «Ирхи», «Савни», 
«Хура  пӗркенчӗк»,  «Кӑнтӑр  сӑввисем»,  «Хамӑр  ялсем»,  «Сиктӗрме», 
«Аслӑ чӗре», «Пулчӗ вӑрҫӑ», «Тилли юррисем», «Кунҫул тӳпинчен» сӑвӑ 
ярӑмӗсем;  «Ҫирӗм  улттӑ»,  «Паянхи  поэма»,  «Магнитту»,  «Байрон», 
«Улмуҫҫиллӗ  Тӗрлемес»,  «Байрон»,  «Яманкас  юмахӗ»,  «Шелепи 
шерепи», «Таня», «Ҫӗнтерӳ юрри», «Сӑмах хӑвачӗ», «Тури Вылта туй 
сикет»,  «Ҫуллахи  талӑк»,  «Ҫуралнӑ  ҫӗршывра»,  «Горкӑри  ҫурт», 
«Пӗрремӗш ҫуркунне», «Владимир Маяковский», «Ҫӳлелле», «Ҫӗрте те 
ҫӗрместпӗр», «Сергей Есенин патӗнче» поэмӑсем. «Аптраман тавраш» 
сӑвӑлла  романа  вӑл  уйрӑм  пичетлесе  кӑларнӑ.  Кайран  ҫырнӑ  ҫӗнӗ 



сӑвӑсене  поэт  «Хушка  хумсем»  кӗнекене  кӗртнӗ.  Кунта  вӑл  сӑвӑсене 
ҫапла лартса тухнӑ: «Йыхравҫӑ», «Хушка хумсем», «Кавказ сӑввисем», 
«Румынири май»,  «Пӑлхар ярӑмӗнчен», «Инçе вӗҫев», «Ҫӗршывӑмҫӑм, 
Чӑваш ҫӗршывӗ!», «Юхма тӑрӑхӗнче», «Поэзи сиплӗ ҫилӗ». Хусанкайӑн 
очеркӗсемпе калавӗсем икӗ кӗнекепе тухнӑ - «Асталӑхпа чӑнлӑх» тата 
«Книга дружбы». Ҫакӑ пӗтӗмпе чӑваш халӑх поэчӗн пултарулӑхӗ питӗ 
анлӑ та сарлака пулни ҫинчен калать, вӑл тӗрлӗ жанрта ӑста ӗҫленине 
кӑтартать. Сӑмаха пуҫласа, акӑ тата ҫакна калӑпӑр: чӑваш поэчӗн пӗтӗм 
пултарулӑхӗ  тӑван  халӑх  пурнӑҫӗпе,  совет  халӑх  пурнӑҫӗпе  ҫыхӑннӑ. 
Тӑван  халӑхӑн  кӗрешӳри  паттӑрлӑхӗпе  ӗҫри  хастарлӑхӗ,  унӑн 
тавракурӑм анлӑшӗпе шухӑш тарӑнӑшӗ, унӑп сӑпайлӑхӗпе ырӑ кӑмӑлӗ - 
Петӗр  Хусанкай  поэзире  хускатнӑ  паллӑ  темӑсем.  Унӑн  пӗтӗм 
пултарулӑхӗ  «Чӑваш»  сӑвӑри  пысӑк  туйӑма  палӑртса  тӑрать.  Чӑваш 
халӑх поэчӗ унта акӑ епле мӑнаҫлӑ сӑмах калать:

«Эп ватӑ ҫав тери! Истори шурӑмпуҫӗ // Кӑвакарайнӑччӗ - вӑрантӑм 
ыйхӑран.  //  Кунҫул  ани  ҫине  уттартӑм  янкӑр  уҫӑ  //  Пуш пӗлӗт  айӗпе 
малтисемпе  пӗр  тан.  //  Тӗрен  тивмен  çӗре  ман йывӑҫ  акапуҫӑм  // 
Хуратрӗ ҫӗклесе пайтах асаппалан.  //  Кӑкланчӗ ерипен пиншер ҫулхи 
кӑлкан: //  Кайран акакана - ӗҫ ҫӑмӑл кутӑруҫӑн. //  Ǎҫта ҫитмерӗм-ши? 
Асра яланлӑх пур // Вут пек хӗртен хирсем, нихҫан кайми кӗрт-юр, // Лӗп 
тинӗссен  тӗпне  анса  мерчен  кӑлартӑм...  //  Телейшӗн  хушӑнан  мулпа 
илем  ҫинче  //  Этемлӗх  ҫӳпҫинче  -  пӗлсе  тӑтӑр  тӗнче!  -  //  Пурин 
тенкипелен пӗр хак ҫӳрет нухратӑм»

*    *    *
Петр Петровпч Хусанкай - Петӗр Хусанкай - 1907 ҫулхи январӗн 22-

мӗшӗнче  чухӑн  хресчен  кил-йышӗнче ҫуралнӑ,  ачаран  тӑлӑх  ӳснӗ: 
пӗчӗкле ашшӗсӗр тӑрса юлнӑ та амӑшӗпе кӑна пурӑннӑ. Ěҫчен те ӑслӑ 
чӑваш хӗрарӑмӗ  пулнӑ  унӑн  амӑшӗ.  Вӑл  ӑна  ӑспа  та,  ӗҫпе  те  тӑван 



халӑхшӑн  пурӑнма  хӑнӑхтарса  пынӑ.  «Анне»  сӑвӑра  поэт  хӑйшӗн 
такамран та хаклӑ ҫынна акӑ епле ӑшшӑн асӑнать:

«Сӗтелӗм тӗлӗнче яланлӑх юлтӑн. // Пуҫу тавра анатрилле сурпан. // 
Художника тав турӑн та ыр сунтӑн: //  «Хам  пек пуль, - терӗн, - ватӑ, - 
ватӑ,  ав,  куран...»  //  Суха  касси  пек  тарӑн  пӗркеленчӗк,  //  Ҫат  тытнӑ 
тутуна  яланхи пек,  //  Ик  куҫ  харши хушши раснах йӗрленчӗ,  -  //  Унта 
пайтах пытарӑннӑ инкек».

Поэт  ҫуралнӑ  ял  -  Сиктӗрме.  Вӑл  халӗ  Тутар  АССРӗнчи  Элкел 
районне кӗрет. Сиктӗрме аслӑ ҫултан инҫетре, хӳтӗ вырӑнта ларнӑ. Ĕлӗк 
ку ял халӑхӗ таҫта тухса ҫӳреме пултарайман. Ҫавӑнпа вӑл кунта хӑйне 
майлӑн  канӑҫлӑ  пурӑннӑ,  чӑваш йӑлисене  хытӑ  упранӑ,  юрра-ташша, 
юмах-сӑмаха  хаклама  пӗлнӗ. Ҫакӑ  вара  пулас поэтшӑн  питӗ  усӑллӑ 
пулнӑ. Вӑл  тӑван чӗлхене, тӑван тавралӑха ачаран юратса ӳҫнӗ.  Ҫак 
юратӑвах  ҫивӗч  ӑслӑ  ҫамрӑка тӗнче  умне  поэт  пулса  тухмалли ҫула 
тупма пулӑшнӑ.  Хӑйӗн  ачалӑхӗ  ҫинчен каласа  панӑ  май  поэт  тепӗр 
ҫынна питӗ ырӑпа аса илетчӗ.  Ку вӑл Наталья  Яковлевна  Яковлева - 
чӑваш халӑхне ҫутта кӑлараканӗн И.  Я.  Яковлевӑн вӗренекенӗ.  Н.  Я. 
Яковлева  шкул  ачисене «Нарспи»  поэмӑна вуласа,  чӑваш  юррисене 
юрласа панӑ,  вырӑс литературине лайӑх вӗрентнӗ. «Чӑваш литератури 
ҫулӗ ҫине тӑма пире Наталья Яковлевна Яковлева нумай пулӑшрӗ, - тет 
Хусанкай. - Вӑл чӑваш чӗлхине, чӑваш литературине лайӑх пӗлетчӗ. Хӑй 
вырӑсларан  чӑвашла  куҫаратчӗ.  Короленко,  Тургенев  ҫырнисене  тата 
ыттисене  те  чӑвашла  куҫарса  пире  вуласа  паратчӗ.  Кайран  хамӑра 
вулаттаратчӗ, «Нарспине» эпир пӑхмасӑр вулаттӑмӑр. Пире литература 
ҫулӗ ҫине тӑратакансенчен пӗри вӑл Наталья Яковлевна Яковлева тесе 
шутлатӑп эпӗ. Кашни чӑваш шкулӗнчех ҫавӑн пек хастарлӑ, хӑй халӑхне 
юратакан, тӑван  литературӑна,  тӑван  чӗлхене  хисеплекен  ҫынсем 
пулсассӑн, кашни чӑваш ялӗнченех пысӑк ҫыравҫӑсем тухма тивӗҫлӗ, 
тухмалла  та.  Литература  интересӗ ачаран  пуҫланать.  Ҫирӗммӗш 



ҫулсенче  эпир  хамӑр  шкулта  «Вӗренекенсен  сасси»  ятлӑ  журнал 
кӑлараттӑмӑр  алӑпа  ҫырса.  Ҫавӑнтан  пӗрремӗш  утӑмсем  пуçланнӑ 
пирӗн. Эпӗ хам та ҫав журналтан пуҫланӑ».

1923  ҫулта  Хусанкай  ялти  шкултан  вӗренсе  тухать,  тата  вӗренме 
тесе, Хусана ҫул тытать. «Анне мана епле пулин те вӗрентесшӗнччӗ», - 
тенӗ поэт кайран. Хусанта чухне вӑл Н. И. Полоруссов-Шелепи сӑвӑҫпа 
питӗ  ҫывӑхланнӑ.  Хусан  хули Петӗре  тӑван  ҫырулӑха  пӗтӗм  чунӗпе 
парӑнтарать, унӑн поэт ячӗ таҫта та саланать, халӑха пӑлхатать. Ҫавна 
курнипе  ӗнтӗ  Шелепи  1928  ҫултах  «Хусанкай  поэта»  сӑвӑра  ҫапла 
ҫырнӑ: «Сӑн-сӑпатна сӑнаса пӑхатӑп та - //  Пушкин сӑнӗ пек туйӑнать 
мана. // Тӗсӳ-питӳ салху,  сӑмаху япшар, // Шӑнкӑрчӑ сасси пек илтӗнет 
хӑлхана.  //  Арӑслан  пекех  малалла  ыткӑнтӑн,  //  Пултарулӑхна  хытӑ 
шанатӑн.  //  Хамӑр  ҫырулӑх  илемне  курасшӑн  //  Хӗрӳ  вут  ҫулӑмӗ  пек 
ҫунатӑн».

 1924 ҫулта Шупашкарта «Сунтал» тухма тытӑннӑ. Унӑн малтанхи 
кӗнекинче  ҫамрӑк  сӑвӑҫӑн  виҫӗ  сӑвви  ҫапӑннӑ.  Ҫакӑнтан  пуҫланнӑ 
чӑваш  поэчӗн  -  Петӗр  Хусанкайӑн  чӑваш  ҫырулӑхӗнчи  вӑрӑм  ҫулӗ. 
Чӑваш халӑхӗн ҫӗнӗ сӑвӑҫӑ ҫуралнӑ. Сӑвӑҫӑ тени авалхи тӗрӗк сӑмахӗ, 
вӑл «сӑмах ӑстине» пӗлтерет. Чӑн та. Петӗр Хусанкай ҫамрӑклах чӑн-
чӑн сӑмах ӑсти пулнине кӑтартнӑ. Хусанкай - ӑҫтан тупнӑ вӑл ҫак ята? 
Кун пирки поэт  «Раҫҫейӗм» сӑвӑра акӑ  мӗн  ҫырать:  «Пур,  тетчӗҫ,  эп 
астӑвасса, // Пӗр пӗчӗкҫӗ вырӑс ялӗ; // Унӑн улпутне те асӑнатчӗҫ, // Вӑл 
пулнӑ имӗш Арӑстух.., // Пуҫтах чӑваш, тӗнче ухтармӑш, // Ҫитсе кӗрет 
те  Хусана,  //  Вӑрах  тӑрать-и  вӑл,  сахал-и,  Телейлӗ-и,  телейсӗр-и  -  // 
Вӑлтса  илет  ҫав  пикене,  //  Ҫав  Арӑстух  ҫыннин  хӗрне,  //  Килет  унпа 
чӑваш ялне. // «Хусан ҫынни» те «хусансем» // Тее пуҫлаҫҫӗ хайхине. // 
Хушаматланнӑ та вара вӑл // Ҫырма тапратнӑ вырӑсла: // Казанковсен 
ратти  пуҫланнӑ,  //  Кайран  вӑл  тулнӑ  ҫур  яла.  //  Эп,  хамӑр  Ҫеҫпӗл 



калешле,  //  «Чӑваш  тӗнче  ҫывхарнӑ  чух»  //  Ҫав  вырӑсла  хушамата 
Чӑвашлатмашкӑн шухӑш тытрӑм. // .»

Петӗр  Хусанкай  сӑввисене  чӑваш  ҫынни  лайӑх  йышӑннӑ,  ҫакӑ 
ҫамрӑк сӑвӑҫа ҫӗнӗ япаласем ҫырма хавхалантарнӑ. Поэт паллӑ чӑваш 
ҫыравҫисемпе  ҫывӑх  пулас,  вӗсемпе  алла-аллӑн  ӗҫлес  ӗмӗтпе 
Шупашкара  куҫать.  «1925  ҫулта,  -  тенӗ  поэт,  -  эпӗ  Хусантан  Канаша 
пытӑм. Канашран Шупашкара ҫитиччен ик-виҫӗ талӑк сӗтӗрӗнтӗмӗр. Ун 
чухне чугун ҫул та, шоссе те ҫукчӗ. Вӗренчӗкле ҫыркаланӑ сӑввӑмсем 
пичетленсессӗнех,  мана  ятлӑрах  поэтсем  асӑрхарӗҫ...  В.  Алентей,  С. 
Элкер,  Хумма  Ҫеменӗ  -  маншӑн  нихҫан  манми  ятсем».  Шупашкарта 
Хусанкай  тӗрлӗ  ӗҫпе  пурӑнать:  «Сунталта»  ҫырать,  куҫарать.  Тӑван 
ҫӗршыва курас, социализм тӑвакан халӑх ӗҫне пӗлес килнипе вӑл Совет 
ҫӗршывӗ тӑрӑх ҫӳреме шухӑш тытать. «Эпӗ 1926-1927 ҫулсенче, - тет 
вӑл,  -  Совет  Союзе  тӑрӑх  пуҫласа  ҫӳресе  куртӑм. Тӗрлӗ  халӑхсемпе 
паллашрӑм.  Ашхабадран  Каспи  тинӗсӗ  урлӑ  Баку  хулине  ҫитрӗм. 
Бакуран «Ҫирӗм улттӑ» поэмӑпа хавхаланса таврӑнтӑм». Тӑван ҫӗршыв 
тӑрӑх  ҫӳрекен  поэт  пурнӑҫа  тӗрлӗ  енчен  курнӑ.  Ҫакӑ  ӑна  тата  та 
тӑрӑшма,  ӑсталанма  пулӑшнӑ,  вӗренме-пӗлме  хӗтӗртнӗ.  1927  ҫулта 
кӗркунне  вӑл  Хусана  каялла  таврӑннӑ,  аслӑ  шкула  -  Хӗвелтухӑҫ 
халӑхӗсен педагогика институтне кӗнӗ. «Унта,  -  аса илет поэт,  -  мана 
чӑваш чӗлхи ӑсти Н.  И.  Ашмарин профессор тӑван чӗлхене ӑнланма 
нумай пулӑшрӗ. Чӑвашсемпе вырӑссем ӗмӗрех юнашар пурӑннине асра 
тытса,  вӑл  чӑваш чӗлхин сас ӗнерӗвӗ те,  сӑвӑ-юрӑ виҫи те малашне 
вырӑс чӗлхинчи пекрех пулса пырассине асӑрхаттарчӗ». Чӑваш чӗлхи 
пуласлӑхӗ Хусанкая хытӑ савӑнтарнӑ, сӑввисене ҫырма хавхалантарнӑ. 
1928 ҫулта унӑн «Уяртсан» ятлӑ сӑвӑ кӗнеки тухать. Кунта поэтӑн ҫавӑн 
чухнехи лайӑх сӑввисем кӗнӗ, вӗсенче ҫамрӑк ҫыннӑн шухӑш-кӑмӑлӗпе 
ӗмӗчӗсене питӗ аван уҫса панӑ, халӑх пурнӑҫӗнчи паллӑ ӗҫсене те анлӑ 
сӑнлама тӑрӑшнӑ.



1928  ҫулта  Хусанта  Владимир  Маяковскипе  тӗл  пулни  поэт 
пурнӑҫӗнче  паллӑ  кун  пулса  юлнӑ.  Вырӑс  совет  поэчӗ  ӑна 
хавхалантарса  ярать,  сӑмах  хӑватне  хытӑ  туйтарать.  Ҫавӑнпа-тӑр 
Хусанкай  кайран  В.  Маяковский  ятне  ҫырнӑ  сӑвӑра  ҫапла  каланӑ: 
«Нумай чӗлхеллӗ мӑн хорта // Эп те пӗр пӗчӗк сас пулсассӑн, // Паян эп 
уҫҫӑн палӑртап: // Вӑл - Маяковский лартнӑ сассӑм».

Сӑмах май ҫакна калӑпӑр: Петӗр Хусанкайшӑн вырӑс поэзийӗ ялан 
ырӑ тӗслӗх  пулнӑ.  «Чӑваш прозипе поэзийӗ,  -  тенӗ  вӑл,  -  реализмла 
вырӑс  литературин  лайӑх  традицийӗсене  кура  аталаннӑ,  унӑн 
халӑхлӑхне  асра  усранӑ.  Поэт  майӑн,  эпӗ  Хӗвелтухӑҫпа  Хӗвеланӑҫ 
поэзинче, Саадипе Омар Хаямран пуҫласа Гетепе Байрон таран, хама 
килӗшекен  япала  нумай  тупатӑп,  ӑна  юратса  вулатӑп,  анчах  вырӑс 
поэчӗсене  тата  хытӑрах  юрататӑп.  Тӑван  халӑх  чунне,  унӑн  ӗмӗтне 
Пушкинпа Лермонтов пек вӑйлӑ уҫса парӑттӑм, вырӑс поэчӗ Есенин пек 
чӑваш  поэчӗ  пулӑттӑм,  Маяковский  пек  революцилле  пафоспа 
гражданлӑха тарӑн лирикӑпа ҫӑмӑллӑн ҫыхӑнтарса ҫырма вӗре-нӗттӗм. 
Ҫапла манӑн ӗмӗтӗм».

1931  ҫулта  Хусанкай  Мускава  куҫать,  «Коммунар»  чӑваш хаҫатне 
ӗҫе вырнаҫать. Кунта ӑна хаҫатӑн вырӑна тухса ҫӳрекен корреспонденчӗ 
тӑваҫҫӗ. «Чӑваш хресченӗ» хаҫата та вӑл сахал мар ҫырнӑ. Поэт  ҫине 
ҫавӑн чухне мӗнле пӑхнине Хусанкай акӑ мӗнле сӑнлать Манежная, 11. 
Никольская, 10. // Миҫе виҫсе тухнӑ-ши эп ҫак хушша? // Миҫе километр 
е  ҫухрӑм эп  тунӑ - // Юри, шӳтшӗнех, хисеплесчӗ хушса. // Манежная - 
вунпӗр,  хваттер  -  утмӑл  пиллӗк.  Никольская  -  вуннӑ, хваттер...  чим, 
тӑхта: // Манеж  кассинче ман тӑват хутлӑ килӗм, //  Никольскинче - кам 
пӗлмест? - Центриздат. // Шӑп ман портфель анлӑш «Чӑваш хресченӗ» - 
// Кӳрнеклӗ хаҫат, тӑпӑл-тӑпӑл, таса. // Эп - ун сӑвӑҫи. Наянрах-и, ӗҫчен-
и, - // Ҫыратӑп суясӑр, савса, хал парса».



Хаҫат  редакцийӗ  хушнипе  Хусанкай  тӗрлӗ  хулана  ҫӳрет,  ҫӗнӗ 
заводсем-фабрикӑсем тунине курать.  Совет халӑхӗн хӗрӳ ӗҫне сӑнать 
вӑл. Горький, Донбасс, Магнитогорск - ҫавӑн чухне ӑҫта кӑна пулман-тӑр 
поэт.  Совет  ҫыннисен  паттӑр  ӗҫне,  социализм ҫуртне купаланӑ  ҫӗрте 
ҫынсен чунӗ - кӑмӑлӗ те, шухӑшӗ те хӑвӑрт улшӑнса пынине сӑнласа, 
вӑл «Магнитту» поэма ҫырать.  Ҫӗнӗ саманан ҫӗнӗ ҫыннисем - ҫаксем 
кунта ӑна ҫывӑх сӑнарсем.

Вӑтӑрмӗш ҫулсем Хусанкайшӑн питӗ тухӑҫлӑ пулаҫҫӗ. Чӑвашла сӑвӑ 
ҫырнӑ  майӑн  вӑл  вырӑсларан  та  чылай  куҫарать.  Унччен  М.  Горькин 
«Этем ҫурални» тата «Ҫирӗм улттӑпа пӗрре» куҫарнӑ-мӗн,  халӗ вара 
ӑна  поэзи  палӑкӗсем  -  А.  Пушкинӑн  «Евгений  Онегин»  романӗпе  В. 
Маяковскин «Владимир Ильич Ленин» поэми канӑҫ памаҫҫӗ. Куҫару ӗҫӗ 
поэт  ӑсталӑхне  хытӑ  ҫӗклет.  Ҫавӑн  ҫинчен  акӑ  мӗн  каланӑ  вӑл: 
«Маяковскипе Пушкин сӑввисене куҫарнӑ чухне хӑйӗн вӑйне кӑтартнӑ 
чӗлхе  мана  хытӑ  хавхалантарчӗ,  унӑн  пысӑк  пуласлӑхне  шантарчӗ». 
Куҫару ӗҫӗ чӑваш поэчӗшӗн ӳлӗм тепӗр тӗп ӗҫ пулса тӑрать. Кама кӑна 
куҫарман вӑл. 1958 ҫулта чӑваш поэзийӗ ҫинчен ҫырнӑ статьяра ҫакна 
вулатпӑр:  «Чӑваш поэзийӗ, тахҫанхи йӑлине тытса пырса, ҫак хушӑра 
пайтах ҫӗнӗ куҫарупа та пуянланчӗ... Мӗнле халӑхӑн сасси, мӗнле ҫӗнӗ 
ят  ҫук  унта!  Лермонтов,  Шевченко,  Байрон,  Шелли, Гейне,  Ботев, 
Франко,  Абай  Кунанбаев,  Хетагуров,  Акопян,  Чаренц,  Маяковекий, 
Тычина,  Рыльский,  Бажан,  Тихонов,  Сурков,  Тодоров,  Радевский, 
Лиляна  Стефанова,  Банов,  Орлинов,  Мария  Бануш, Бенюк,  Буков, 
Лупан,  Арагон,  Рагим,  Рустам,  Шираз,  Саломея  Нерис,  Джалиль, 
Мударис,  Шпорта,  Нехода,  Швец,  Ющенко,  Новицкий,  Михалков  тата 
ыттисем те...

Кунсӑр  пуҫне  эпир  пӗрлештерсе  кӑларнӑ  кӗнекесенче  ҫак  ятсене 
тупатпӑр:  Твардовский,  Исаковский,  Симонов.  Джамбул,  Леонидзе, 
Гришашвили, Купала, Бровка, Кулешов, Алимджан, Шейх-Заде, Вургун, 



Рза,  Тильвитис,  Венцлова,  Райнис,  Судрабкалн,  Токобаев,  Лахути, 
Исаакян, Сильва Капутикян, Рачия Ованесян, Кербабаев, Нурбердыев, 
Смуул,  Парве,  Гуттари,  Евгения  Хямяляйнен,  Се  Ман  Ир,  Тувим, 
Адамец,  Бехер,  Вапцаров,  Вазов,  Хикмет,  Гильен,  Парнис,  Элюар, 
Арконада,  Сабилла Алерамо,  Неру-да,  Амаду,  Линдсей,  Чаттопадхайя 
тата  ыттисем  те».  Калас  пулать,  вӗсем  нумайӑшӗ  -  Петӗр  Хусанкай 
куҫарӑвӗсем.

1934 ҫулта Хусанкай пуҫӗпех литература ӗҫне куҫать. Ҫакӑ уншӑн чи 
пысӑк ӗҫ пулса тӑрать. Поэт сӑввисемпе поэмисем, куҫарӑвӗсем тӗрлӗ 
хаҫатра,  тӗрлӗ  журналта  вырӑсла  та,  чӑвашла  та  тӑтӑш  ҫапӑнаҫҫӗ. 
1934-1935 ҫулсенче Хусанкай «Сулмак» ятлӑ икӗ сӑвӑ кӗнеки кӑларать. 
Ҫавӑн  чухне  вӑл  тата  тепӗр  ӗҫе  хытӑ  иленет:  вӑл  чӑваш  поэчӗсен 
сӑввисене вырӑс чӗлхине куҫарса пичетлеме пуҫлать. Вӑл тӑрӑшнипе К. 
Ивановӑн, Н. Васильев-Шупуҫҫыннин, Н. Ваҫанккан, С. Элкерӑн, Ухсай 
Яккӑвӗн  тата  ытти  нумай  чӑваш  поэчӗсен  сӑввисем  вырӑсра  паллӑ 
пулаҫҫӗ.  Хусанкайӑн  куҫару  ӗҫӗ  ҫинчен  каланӑ  чухне  уйрӑмах  ҫакна 
палӑртмалла: вӑл «Нарспи» поэмӑна вырӑсла ӑста куçарчӗ, ӑна тӗнчипе 
саланма пулӑшрӗ. Ҫеҫпӗл Мишши ятне нумай ҫӗре ҫитерчӗ.

1934 ҫулта Хусанкай совет писателӗсен I съездӗнче пулать, Максим 
Горькие  тӑнлать,  паллӑ  совет  поэчӗсемпе  паллашать.  Аслӑ  вырӑс 
писателӗ Совет Союзӗнчи нумай нациллӗ совет литературин ӳсӗмӗсем 
ҫинчен  каланӑ  чухне  чӑваша  тӑтӑш  асӑннисем  ӑна  питӗ  пӑлхатаҫҫӗ, 
тӑван  литературӑра  хавхаланарах  ӗҫлеме  ҫунат  хушаҫҫӗ.  Класс 
кӗрешӗвӗнче тивӗҫлӗ вырӑнта пуласшӑн вӑл.

«Эп пӗлетӗп: халь сывлӑш та класлӑ, // Коммунизмла ҫутӑ пуласлӑх. 
//  Сывлӑшра, тинӗсре, ҫӗр ҫинчех-и,  -  //  Аслӑ класӑн пӗр аслӑ ӗҫне // 
Тума пуҫланӑ эпӗр. Инҫе-ха // Тӗнчипех ҫитесси ун вӗҫне. // Эп ҫӗр ҫул 
пурӑнмашкӑн хатӗр // Ӗҫлесе, кӗрешсе, юратса… » Анчах совет халӑхӗн 
30-мӗш  ҫулсем  вӗҫӗнчи  йывӑр  шӑпи  Хусанкая  та  пырса  тивет.  1938 



ҫулта  ӑна  буржуалла  национализмӑн  ҫӗрӗк  шухӑшӗсене  сарать  тесе 
айӑплама тытӑнаҫҫӗ,  тӗрмене  хупса  хураҫҫӗ.  Поэтшӑн  йывӑр  кунсем 
ҫулталӑк ҫурӑ ытла тӑсӑлнӑ. «Мана ырра шанми туни те пулчӗ...» - тенӗ 
поэт кайран. Йывӑр вӑхӑта вӑл ҫирӗп тӳссе ирттерет, хӑйне варалама 
памасть. 1939 ҫулта халӑх сучӗ ӑна, айӑпӗ ҫуккине кура, тӳрре кӑларать. 
Хусанкай каллех литература ӗҫне тытӑнать.

Тӑван ҫӗршыв аслӑ вӑрҫин ҫулӗсенче Хусанкай ҫарта пулать. Дон 
шывӗ ҫинче, Сталинград патӗнче, Брянск фронтӗнче, Украина хирӗнче 
ҫапӑҫать, Польшӑна ҫитет.  1944  ҫулта ӑна йывӑр амантаҫҫӗ.  Вӑрҫӑри 
паттӑрлӑхшӑн  Хусанкай  «Хӗрлӗ  Ҫӑлтӑр»  орденпа  темиҫе  медале 
тивӗҫлӗ  пулать.  Вӑрҫӑра  поэт  мӗнле  ҫын  пулнине унӑн  Сталинград 
патӗнчи юлташӗ ҫапла каласа парать: «1942  ҫулхи сентябрь варринче 
пире Сталинград ҫывӑхне илсе пычӗҫ. Дивизи умӗнче йывӑр та ответлӑ 
ӗҫ  тӑратчӗ.  Эпир  тӳрех  ҫапӑҫӑва  кӗмеллеччӗ,  Сталинград  хулине 
хӳтӗлекен ҫарсене пулӑшмаллаччӗ.  Ҫавӑн чухне ӗнтӗ дивизи хаҫатне 
чӑваш  поэчӗ  Петӗр  Хусанкай  пырса  ҫитрӗ.  Вӑл  ҫийӗнчех  ҫапӑҫӑва 
коммунист пулса кайма шутланине пӗлтерчӗ. Эпӗ часах Хусанкайпа тӗл 
пултӑм. Ман умра вӑтам пӳллӗ, яштака кӗлеткеллӗ салтак тӑрать. Хӑйне 
сӑпайлӑ тытать, вӑтанчӑк та теме юрать, сӑмаха ытлашши вакламасть, 
шухӑша уҫӑмлӑ та татӑклӑ калать.

Ҫапӑҫу  вӑхӑтӗнче  Хусанкай  хӑйне  питӗ  лайах  кӑтартрӗ.  Кӗске 
вӑхӑтрах дивизири кашни полка ҫитсе курчӗ, нимрен те хӑраса тӑмастчӗ. 
Часах ӑна партие илчӗҫ.  Ҫакӑ ӑна питӗ савӑнтарчӗ:  «Сталинградшӑн 
ҫапӑҫнӑ чухне коммунист пулма тӳрӗ килнӗшӗн хама телейлӗ ҫын тетӗп. 
Ҫырас килет, ӗҫлес килет. Фронтра чухне, уйрӑмах Сталинградри ҫапӑҫу 
ҫӗнтерӳпе вӗҫленнӗ хыҫҫӑн, хамӑр халӑхӑн вӑрҫӑри паттӑрлӑхне совет 
литературинче  тӗрӗс  ӳкерсе  кӑтартма  нумай  тӑрӑшма  кирлине 
нихҫанхинчен  лайӑх  ӑнлантӑм.  Вӑрҫӑ  пире  -  фронтри  писательсемпе 
поэтсене - пысӑк произведенисем ҫырма хушать. Фронт тата маншӑн акӑ 



мӗнпе  паллӑ пулчӗ:  эпӗ  совет  ҫыннин  пуян  чунне  курма  пултартӑм, 
ҫарти ҫынсен ҫирӗп юлташлӑхне чунпа туйса илтӗм, ҫынсем пӗрне-пери 
мӗне кура хакланине аван куртӑм. Унччен эпӗ ҫакна чӗрепе кӑна сиссе 
тӑраттӑм.  Маншӑн,  ӗлӗк  чухне  вӑрҫӑ  ӗҫне  нимӗн  чухлӗ  те  ӑнланман 
ҫыншӑн, вӑрҫӑ теми ҫывӑх та хаклӑ пулса тӑчӗ», - терӗ вӑл. «Чӑн та, 
ҫакӑ пӗтӗм тӗрӗс сӑмах.  Вӑрҫӑ ҫулӗсем Хусанкай сӑввисене ҫӗнӗ сӑн 
параҫҫӗ.  Вӑл  «Таня»  поэма  ҫырать,  «Аптраман  тавраш»  романа 
пуҫӑнать. «Аптраман тавраш» ята тупсан хӑраса ӳкрӗм, - тенӗ вӑл. - Вӑл 
никам  асне  те  ан  килтӗрччӗ  терӗм.  Вӑл  ятра  мана  чӑвашӑн  пӗтӗм 
кӑмӑлӗ  курӑнчӗ.  Вара  васкаса  кӗнеке  ҫырма  пуҫларӑм.  Уйрӑм 
сыпӑкӗсене вӑрҫӑ ҫулӗсенче кӑларса та ӗлкӗртӗм».

Совет халӑхӗн аслӑ ҫӗнтерӗвне Хусанкай «Ҫӗнтерӳ юррипех кӗтсе 
илнӗ. Вӑрҫӑ хыҫҫӑн унӑн пултарулӑхӗнче ҫӗнӗ паллӑ тапхӑр пуҫланать. 
С. Элкерпе, Я. Ухсайпа, С. Шавлипе,  Уйӑп Мишшипе, А. Алкапа, Митта 
Ваҫлейӗпе  тупӑшса  тенӗ  пек ӗҫлесе,  ҫулсерен  пысӑк  кӗнекесем 
кӑларать вӑл. Вӑрҫӑ хыҫҫӑн унӑн сӑввисемпе поэмисене темиҫе хут та 
вырӑсла куҫарса кӑлараҫҫӗ. 1950 ҫулта Чӑваш АССР Верховнӑй Совечӗ 
Петӗр Хусанкая, унӑн чӑваш поэзинчи ӗҫне пысӑк хисепе хурса, халӑх 
поэчӗн ятне парать. Хусанкай обществӑпа литературӑри паллӑ ӗҫӗсене 
сума  суса,  Совет  правительстви  ӑна  икӗ  хутчен  Ĕҫлӗх  Хӗрлӗ  Ялав 
орденӗпе наградӑланӑ. Тӑван халӑх П. П. Хусанкая Чӑваш АССР тата 
РСФСР Верохвнӑй Совечӗсен депутатне суйланӑ. 1967 ҫулта Хусанкай 
Чӑваш АССРӗн К. В. Иванов ячӗпе хисепленекен государство премине 
илнӗ,  1969  ҫулта  ӑна  ВЛКСМ  чӑваш  обкомӗн  Ҫеҫпӗл  Мишши ячӗпе 
хисепленекен премине панӑ.

Петӗр Хусанкай тата нумай сӑвӑ ҫырма, халӑхшӑн ӗҫлеме пултарнӑ. 
Анчах йывӑр чир унӑн пурнӑҫне 1970 ҫулхи мартӑн 4-мӗшӗнче вӑхӑтсӑр 
татрӗ. Унӑн ячӗ тӑван халӑх асӗнче ӗмӗре юлчӗ.



*    *    *
Литература  ӗҫне  Петӗр  Хусанкай  питӗ  ҫамрӑкла  тытӑннӑ.  Хӑй 

каланӑ  тӑрӑх,  сӑвӑ  ҫырма  вӑл  вуникӗ-вунвиҫӗ  ҫулта  пуҫланӑ.  Амӑш 
юррисем, К. В. Ивановӑн «Нарспи» поэми ӑна чӑваш чӗлхине илентернӗ. 
«Анне мана пӗрре ҫапла каларӗ, - асӑнатчӗ Хусанкай: - «Эсӗ ҫуралнӑ 
кунах  манӑн  юрра  илтнӗ-тӗр,  акӑ  халӗ  манпа  тупӑшса  пӑхасшӑн, 
курӑнать». Тӑван чӗлхен вӑйӗпе илемне, - тесе ҫырать Хусанкай, - чи 
малтан  мана «Нарспи» туйтарчӗ. Ун чухне ӑна кам ҫырнине те пӗлмен 
эпӗ. Вуласса пӗчӗклех вуласа тухсаттӑм. Пӗрре аттепе анне кӳршӗ яла 
туя  кайнӑ  та,  пирӗн пата  хӗрсем улаха  юлнӑ.  Ак  хайхисем Сетнерпе 
Нарспи  валак  патӗнче  тӗл  пулни  ҫинчен  юрла  пуçларӗҫ.  Кӗввине 
астумастӑп ӗнтӗ.  Анчах  Иванов  сӑмахӗсене улӑштаркаланӑ пулмалла 
ҫав хӗрсем. «Шӑхра-шӑхра шӑварать урхамах пек лашине» тенине пит 
аван  астӑватӑп!  Хӗрсем  ҫывӑрма  выртсан,  эпӗ  ӑнсӑртран  хурӑнташ 
хӗрӗн пуҫелӗкӗ айӗнче пӗр кӗнеке кӗтесси куртӑм. Систермесӗр туртса 
кӑлартӑм та. пурте лӑплансан, вула пуҫларӑм. Вӑл Чӗмпӗрте 1908 ҫулта 
тухнӑ  «Чӑваш  юмахӗсемпе  халапӗсем»  пулнӑ-мӗн.  «Нарспи»  тӗлне 
ҫитсен, эпӗ тӗлӗнсе хытсах кайрӑм. Ун чухне хам пӗр ҫиччӗре-саккӑрта 
ҫеҫ пулнӑ пулас. «Нарспи» поэмӑна эпӗ ҫуралнӑ ҫул вунҫиччӗри ҫамрӑк 
ҫырнӑ,  вӑл мана  халӗ  те  тӗлӗнтерсе  тӑрать,  хытӑ  шухӑшлаттарать. 
Тӗнче  поэзинче  эпӗ  ҫавӑн  пек  урӑх  тӗслӗх  курмастӑп:  ҫапла  ҫамрӑк 
тӑван халӑх  чунне питӗ тӗрӗс те лайӑх епле уҫса панӑ-ши,  мӗн тери 
тарӑн та вӑйлӑ сӑнарсем тунӑ вӑл.  Пуян та хитре «Нарспи» поэма. К. 
Иванов унта ҫынна тискер кайӑк чунлӑ тӑвакан «укҫа тӗнчине» пӗтӗм 
курайманлӑхпа  питленӗ,  тӑван  халӑх  пусмӑртан  хӑтӑласшӑн  ӗмӗр 
ҫунниие  кӑтартнӑ.  «Нарспи»  -  ҫынна,  унӑн  вайне  мухтакан,  халӑха 
чӗререн  юратса  хисеплеме  чӗнекен, чӑваш  халӑхӗн  иртнӗ  саманари 
пурнӑҫне тарӑн ҫутатса паракан поэма. «Ҫакӑ ҫутӑ тӗнчере // Вӑйли ҫук 
та этемрен. // Шывсем ҫинче, ҫӗр ҫинче // Хуҫа пулса вӑл тӑрать. // Анчах 



вӑйлӑ этем те // Хӑй тӗнчине пӑхӑнать. // Укҫапала эрехех // Ҫынна ӑсран 
кӑларать».

Сухапуҫпе, сӳрепе ҫӗр ӗҫлесе ӳснӗ кӑвар чӗреллӗ чӑваш ҫамрӑкне, 
паллах, ку йӗркесем тӳррӗн пырса тивнӗ. Хӑйӗн вӑйне шанма, телейне 
сӑмах  ӑсти  ӗҫӗнче  шырама  каланӑ-тӑр  ӑна  К.  Ивановӑн  хӑватлӑ 
сӑмахӗсем.  Ҫавӑнпа  пӗрлех  «Нарспи»  поэма  Хусанкая  пурнӑҫ  ҫине 
савӑк куҫпа пӑхма, ҫав пурнӑҫа ҫынсен кӑмӑлне тивӗҫлӗрех тӑвассишӗн 
кӗрешме хавхалантарнӑ. Ахальтен мар Хусанкай, хӑй каланӑ пек «ирхи» 
сӑвӑсенчен  тытӑнсах,  ҫын  чунӗн  илемне  уҫса  пама  тӑрӑшнӑ.  Таса 
юрату, ҫирӗп туслӑх - ҫамрӑк Хусанкай сӑввисенчи тӗп кӗвӗ. «Савни», 
«Хура  пӗркенчӗк»,  «Кӑнтӑр  сӑввисем»  ярӑмсем  ҫакна  ытла  та  аван 
кӑтартаҫҫӗ.

Поэт  ӑшӑ чунпа  ҫырнӑ сӑвӑсене теприсем тиркеме те  пӑхнӑ-мӗн. 
Поэт  хӑйӗн  туйӑмӗ  ҫинчен  кӑна ҫырать  тесе,  вулакансен  пуҫӗсене 
самаях минретнӗ хытӑ чунсемпе пушӑ пуҫсем. Халӗ ӗнтӗ паллӑ: ҫамрӑк 
Хусанкай сӑввисем тӗнче поэзине тивӗҫлӗ пулчӗҫ. Вӗсем вулакан чунне 
те  хускатма  пултарчӗҫ.  Юратупа  туслӑх  ҫинчен  ҫырассине  Хусанкай 
кайран  та  манӑҫа  хӑвармасть.  Кунта  поэтӑн  нумай  сӑввисене  илсе 
кӑтартма  пулӗччӗ:  «Савни»,  «Хура  пӗркенчӗк»,  «Кӑнтӑр  кӗввисем». 
Юратупа  туслӑх  ҫинчен,  этем  телейӗ  ҫинчен  каярахпа  ҫырнӑ  вӑйлӑ 
сӑвӑсен  шутне  «Тики-тики»,  «Ҫуллахи  каҫ»  («Шур  пӗлӗтсем  шӑваҫҫӗ 
анӑҫа»), «Сӑпка юрри» («Сӗм вӑрманӗ каш та каш»), «Тӑва-тӑ хурӑн», 
«Кӗрхи кӗреке», «Вак хӗрринче», «Хӗрарӑм тантӑша» («Сиктӗрме» сӑвӑ 
ярӑмӗнчен), «Амиҫ», «Эп Форнарина теттӗмччӗ ӑна», «Митта патӗнче».

Хусанкай  пултарулӑхне  социалла  тема  та  питӗ  хӑвӑрт  кӗнӗ,  вӑл 
ҫултан ҫула сарӑлса тӗрекленнӗ. Чи малтан пичетленнӗ «Уй-хир юрри» 
сӑвӑрах ҫакӑ лайӑх палӑрать. Вырӑс поэчӗн кӗввипе ҫырнӑ ҫак сӑвӑра 
поэт ҫамрӑк ҫыннӑн тулли кӑмӑлне уҫса панӑ. Ĕҫре ҫыннӑн савӑнӑҫӗ, 
ӗҫре ҫыннӑн телейӗ.



«Эх, мӗскершӗн, эх, мӗскершӗн // Эп ларатӑп пӑчӑхса? // Уттарам-
ха, чуптарам-ха, // Ҫаврӑнам-ха хир пӑхса. // Эх, вырар-и, эх, юрлар-и, // 
Эпир  килнӗ  кӗрӗшсе,  //  Хӑмӑш хӑмӑл  -  вырма  ҫӑмӑл,  //  Ыраш пулнӑ 
сӗрӗшсе».

Совет Союзӗнчи халӑхсен туслӑхӗ, вӗсен вӑй-халӗ, паттӑр ӗҫӗ-хӗлӗ 
-  пурне  те  Хусанкай  поэт  чунӗпе  ӑнланать.  Лайӑха  мухтать,  усала 
сивлет.  Совет  ҫыннисен  ӗҫри  хастарлӑхӗ  унӑн  чӗринче  маттур  кӗвӗ, 
марш  ҫемми  ҫуратать:  «Чӑваш-и,  вырӑс-и,  тутар-и,  //  Мӗн  пурӗ  пӗр 
ҫӑлтӑр айне! // Пӗтӗм Союзӑмӑр - ударник, // Утать социализм патне».

Поэт пултарулӑхӗ ҫӗнӗрен ҫӗнӗ кӗвӗсемпе пуянланса пырать. Япони 
коммунисчӗ  Сен  Катаяма  вилсен,  Хусанкай интернационаллӑ  пысӑк 
туйӑмпа сӑвӑ ҫырать:

«Сайралать  пирӗн  ватӑ  гварди.  //  Хурала,  комсомолецсем!  //  Яш 
чӗре варрине шӗл-кӑвар чӗрт, // Хурлӑхпа пуҫна ан пӗксем. // Ěнер ҫеҫ 
ман Октябрӗм харсӑр // Юрласа янӑрарӗ. Паян - // Тем чухлех, куҫҫулне 
пытармасӑр,  //  Ветеран  тупӑкне  пуҫ  таян.  //  Анчах  эп  ӗненеп: 
ватӑлтармӑн // Коммунизм ӗҫне эс, ӗнер // Юрӑпа утса, халь ветеранӑн // 
Сив ӳтне салютлан пионер!»

1935  ҫулта  Испанире  Федерико  Гарсиа  Лоркӑна,  паллӑ поэта, 
фашистсем  тискеррӗн  вӗлереҫҫӗ.  Ҫакӑ  чӑваш  поэчӗн  чӗрине  хытӑ 
пырса  тивнӗ,  хуйхӑ  сӑвви  ҫуратнӑ;  унта  поэт  халӑх  ӗҫӗшӗн  пуҫ  хунӑ 
паттӑрсене этемлӗх манас ҫуккине шантарать:

«Эп сана нихҫан та курман, //  Итлемен эпӗ сан юрруна та. //  Ҫав-
ҫавах сан сӑну халь пур ман, // Эсӗ ман чӗрере пурӑнатӑн. // Чӗрӗ эс! 
Тыткӑнланнӑ Гренада // Ҫапса ватӗ тӑшман сӑнчӑрне. // Ху ҫинчен те, 
хӑвӑн юрруна та // Савса юрлӗҫ вара ӗмӗрне».

Хаяр та Хусанкай, ҫепӗҫ те. Ҫак кӗвӗсем унӑн сӑввисенче яланах 
вӑйланса  пыраҫҫӗ.  Поэт  хаярлӑхӗ  ҫинчен  каланӑ  май  унӑн  30-мӗш 
ҫулсенче ҫырнӑ икӗ сӑввине - «Эпир ӑнланатпӑр» тата «Итле, Германи» 



публицистикӑлла  япаласене  -  асӑнасшӑн.  Вӗсенче  поэт  ҫӗрӗшсе 
пыракан  капитализма питлет,  социализм  самани пысӑк  халӑхсене  те, 
вакрах  халӑхсене  те  экономикӑпа  культурӑна  аталантарма  лайӑх 
майсем туса панине пурнӑҫри чӑн-чӑн ӗҫсем урлӑ кӑтартса парать.

«Эпир  ӑнланатпӑр»  сӑвӑ  акӑ мӗнле  сӑлтава  пула  ҫуралнӑ.  1932 
ҫулта Францири буржуалла хаҫат совет халӑхӗсенчен мӑшкӑлласа ҫапла 
ҫырнӑ:  «Кӑркӑссем, якутсем, чӑнашсем Ленин ҫырниие мӗн ӑнланаҫҫӗ-
ши?»  -  тенӗ.  Ҫак  элеке  сирсе,  чӑваш поэчӗ  капитализм  тӗнчин  усал 
йӑлисене  питлет,  Ленин  вӗрентӗвӗпе  хавхаланса,  совет  ҫынни 
коммунизм  ҫуртне  хӑпартнине кӑтартса,  буржуалла  сутӑнчӑк 
журналисткӑн  суя  сӑмахне тӑрӑ  шыв ҫине кӑларать:  «Ӑнланатпӑр ҫеҫ 
мар, Мадам Вайс: // Эпир - Ленинпа авӑрланнӑскерсем, // Эпир - паянхи 
чӑвашсем, якутсем... // Эпир тӗрлӗ саслӑ пӗр пӗтӗм симфони пек // Ӗҫпе 
кӗрешӳ хумӗнче чун чӳхетпӗр. // Ҫурт хамӑрӑн пирӗн, ун чапӗшӗн кунӗпе 
// Тӑм саппуна пӑрахман ку чух эпӗр. // Пире ӑнланаҫҫӗ. Ěҫри пирӗн юрӑ 
// Каять ҫӗнтерӳллӗн йӗри-тавралла».

1930  ҫулта  фашизм енне  сулӑна  пуҫланӑ  буржуалла  Германин 
Мускаври  посольстви  чӑвашпа  монгола  вӑрҫа  хирӗҫ  кӗрешекенсен 
нимӗҫ ҫӗрӗнче  ирттерме  йышӑннӑ  конференцине  кайма  виза  хучӗ 
памасӑр  тӑнӑ.  Чӑвашпа  монгол  чыспе  сыхлать  Хусанкай  «Итле, 
Германи»  сӑвӑра,  вӗсене  мӑшкӑллама  тӑнине  хирӗҫ  калать  вӑл: 
«Пӗлтер мана: илемсӗр туйӑнчим // Чӑвашпала монголӑн хӗрӗ-ывӑлӗ? // 
Ҫак ҫылӑха асилӗн эс, Германи, // Каҫару ҫук сана, каҫару ҫук!»

Капитализм тӗнчине питлекен, социализмла ҫӗршывсем хушшинчи 
ҫыхӑнусене, вӗсен ырлӑхне сӑнлакан сӑвӑсем Хусанкай пултарулӑхӗнче 
питӗ йышлӑ. Хусанкай тӗрлӗ ҫӗршывсене кайса ҫӳренӗ, вӑл Софийӑра, 
Прагӑра,  Белградра,  Будапештра,  Бухарестра,  Гаванӑра  пулнӑ, 
Лондонпа  Париж  ҫийӗн  вӗҫсе  иртнӗ.  Вӑл  уйрӑмах  социализм 
ҫӗршывӗсене  кайса  курма  юратнӑ,  унта  ӑна  тӑвана  йышӑннӑ  пекех 



хисеплесе  йышӑннӑ.  Ҫакӑ,  паллах,  поэт  пултарулӑхӗнчи  туслӑхпа 
тӑванлӑх туйӑмне вӑйлатма пулӑшнӑ, патриотизмпа интернационализм 
сӑввисен  шутне  ӳстернӗ.  Кӗҫех  унӑн «Румынири  май»  (1959-1963), 
«Пӑлхар ярӑмӗ» (1960-1963),  Кубӑран таврӑнсан ҫырнӑ «Инҫе веҫев» 
(1963-1964) сӑвӑ ярӑмӗсем тухаҫҫӗ. Совет элчи, чӑваш элчи пулса кайнӑ 
Хусанкай социализм ҫулӗпе маттур утакан тӑванла халӑхсен ҫӗрне. Поэт 
унта совет культурин ялавне ҫирӗп тытса ҫӳренӗ, социализм ҫӗнӗ пурнӑҫ 
тунине курса хавхаланнӑ.  Акӑ мӗнле янӑравлӑ сӑвӑпа пуҫланать унӑн 
«Инҫе вӗҫевӗ»:

«Куба!  Аҫтан сӑмах тупӑп //  Санӑн ятна мухтама? //  Юррӑн кӗрен 
чунӑма, //  Эсӗ - ман савӑнӑҫ, Куба! //  Куба! Хапху санӑн хупӑ, //  Ҫичӗ 
ютла сӗкӗнсен. // Ҫур сӑмахран та сисен // Ҫын кӑмӑлне, сыхӑ Куба! // 
Куба! Тӑшманшӑн эс -  тупӑк. // Туслӑх-тӑванлӑх тӗнчи //  Пирӗн Чӑваш 
ҫӗрӗнчи // Паттӑр юмах пек вӑл, Куба! // Куба! Эп ватӑлӑп, супӑп, - // Сан 
сухалу асӑмра // Юлӗ хура та ҫӑра: // Эсӗ - ман ҫамрӑклӑх, Куба!»

«Инҫе  вӗҫев»  хӑйне  майлӑ  сӑвӑ  ярӑмӗ  те,  поэма  та.  Ӑна  вырӑс 
совет  поэчӗн  А.  Твардовскин  «За  далью  -  даль»  поэмипе  кӑна 
танлаштарма  пулать. Поэт  таҫта  кайсан  та  тӑван  ҫӗрне  асра  усрать, 
унӑн тӑван ҫӗрӗ Совет ҫӗрӗнчине ялан пӗлсе тӑрать, Совет ҫӗрӗ тӗнче 
тӗрекӗ иккенне пӗрре те манмасть:

«Эп Совет ятпа ҫӗклентӗм, //  Ҫав сӑмахӑн ӑшшине //  Ǎшӑма илсе 
ҫӗнелтӗм  //  Кивелмеслӗх  малашне. //  Коммунист ятпа  ҫитертӗм  // 
Архимедӑн ӗмӗтне: // Ҫӗре глобус пек тӗпчерӗм, // Ҫавӑрса енчен енне. 
// Эп чӑваш ятпа йӗрлерӗм // Тӳпери ҫӑлтӑрсене: // Николаевпа ҫӳрерӗм, 
// Сӑввӑн кӗтӗм чӗрине». Инҫе те ҫӳле вӗҫет совет халӑхӗ, инҫе те ҫӳле 
вӗҫет  социализм  ҫынни.  Ҫапла  шутлать  чӑваш  поэчӗ,  ҫапла  калать 
совет сӑвӑҫи - сӑмах ӑсти:

«  ...Мухтав: каллех  Раҫҫей  тапратрӗ  //  Тӗнчешӗн  ҫӗнӗ  самана.  // 
Ҫӗнтерчӗ ирӗк ӑс хастарӗ // Пур асапа, пур нушана... // Телей ыйтмастӑп 



хамшӑн уйрӑм: //  Пур  халӑхпа ҫӗклен ҫурта //  Эп те пӗр пӗрене,  тен, 
хутӑм, // Телейӗм пултӑр ҫавӑнта. // Ак вымпел ҫӳлелле ҫул уҫрӗ. // Унта 
ман ӗҫ те пур. Пӗлем. // Ҫап-ҫутӑ коммунизм ҫурӗ // Ҫывхарнине туятӑп 
эп».

Ҫакӑн пек сӑмахсемпе кӗтсе илнӗ Хусанкай космос эрине. Ǎна вӑл 
«Ҫӳлелле» (1962) поэма халалланӑ. Тӑван халӑха чунтан юратнӑ, унӑн 
сӑпайлӑхӗпе, ӗҫченлӗхӗпе савӑнса мухтаннӑ поэт, халӑхсем хушшинчи 
туслӑха ҫирӗплетессишӗн  чунтан тӑрӑшнӑ.  Акӑ  Хусанкай  совет 
поэчӗсене  хисеплесе ҫырнӑ  паллӑ  сӑввисем:  «Максим  Горькие», 
«Владимир  Маяковский»,  «Сергей  Есенин  патӗнче»,  Л.  Соболева 
халалланӑ «Ту качаки путекӗ», Н. Тихонов ҫинчен ҫырнӑ «Альп , туйиллӗ 
ҫын», «Павло Тычинӑна», «Кайсын Кулиев патӗнче», «Назӑм Хикмета», 
«Муса Джалиле», «Максим Рыльские», «Ян Судрабкална», Р. Гамзатова 
сума  суса  ҫырнӑ  «Сывӑш  курки»,  «Семен  Данилова»  тата  ытти  те. 
Хусанкай Тӑван ҫӗршывӑн таҫти кӗтессине те ҫитсе сасӑ панӑ. «Ҫӳрес 
килет, курас килет. Килте ларнипе пурнӑҫа пӗлме йывӑр», - тетчӗ вӑл. 
Антти  Тимонен,  «калама  ҫук капӑр  каҫлӑ  Карели»  поэчӗ,  Хусанкай 
ҫинчен, ӑна кӑмӑлласа, ҫапла ҫырнӑ: «Сӑнран лӑпкӑ та шӳхӑшлӑ Петӗр 
Хусанкай - питӗ канӑҫсӑр ҫын. Вӑл ҫур тӗнче тавра ҫаврӑннӑ: ҫуран утнӑ, 
тӗвепе, ашакпа, автомашинӑпа, поездпа ҫӳренӗ, самолетпа вӗҫнӗ. Вӑл 
Вӑтам  Азие,  Кавказа,  Украинӑна,  Латвие,  Польшӑна,  Румыние, 
Чехословакие, Кубӑна,  Болгарие кайса ҫӳренӗ...  Ǎҫта кӑна ҫитмен-тӗр 
вӑл,  мӗнле  ҫӗршыв  ҫинчен  сӑвӑ  хывман-тӑр».  Хӑй  вӑхӑтӗнчи  нумай 
поэтсемпе  туслӑ  пурӑннӑ,  вӗсен  литературӑри  пултарулӑхне  пысӑка 
хурса хакланӑ вӑхӑтрах Хусанкай тӗнче поэзийӗнчи паллӑ сӑвӑҫсене те 
асрах  тытнӑ.  Пушкин унӑн юратнӑ поэчӗ  пулнӑ.  «В отчизне ко  всему 
причастен, // Храня ее красу и честь, // Я думаю: какое счастье, // Что у 
России Пушкин есть», - тенӗ вӑл «Пушкин» сӑвӑра. «Овидий Назона», 
«Поэт суранӗ», «Федерико Гарсиа Лорка», «Адам Мицкевич», «Николай 



Вапцаров»,  «Тукай  хурӑнӗ»,  «Ламара»,  «Блага  Дмитриевӑна»  -  ҫак 
сӑвӑсен ячӗсемех поэт тӗнче культурине, ӑна аталантаракансене пысӑк 
хисепе  хунине  кӑтартаҫҫӗ.  Ҫакна  каланӑ  май  икӗ  сӑвва  уйрӑмах 
палӑртас килет: икӗ улӑп ҫинчен вӗсем - Владимир Маяковскипе Назым 
Хикмет ҫинчен.

Икӗ улӑп - Маяковский тата Хикмет, вырӑспа тӗрӗк халӑхӗн паллӑ 
поэчӗсем,  хамӑр  харсӑр  саманан  харсӑр  юрӑҫисем.  Вӗсем ҫӗре  кӗнӗ 
поэтсем, хӑйсен ҫут тӗнчери парӑмне татса кайнӑ ҫынсем. Чӑваш халӑх 
поэчӗ Хусанкай Владимир Маяковскипе Назым Хикмета асӑнса ҫырнӑ 
сӑвӑсене вулатӑн та ҫакна тата та хытӑ туйса илетӗн. Икӗ улӑп - икӗ 
шӑпа...

«Вӑтӑр пилӗк ҫултан» (1963), «Назӑм Хикмета» (1963) - ҫак сӑвӑсем 
иккӗшӗ те асаилӳпе ҫыхӑннӑ. Хусанкайӑн Маяковскипе те, Хикметпа та 
куҫа-куҫӑн  курса  калаҫма  тӳрӗ  килнӗ.  Ҫавӑнпа-тӑр  сӑвӑсене  вуланӑ 
чухне вӑхӑтсӑр ҫӗре кӗнӗ поэтсем пирӗн ума ӗмӗр манмалла мар чӗррӗн 
тухса  тӑраҫҫӗ.  П.  Хусанкай  вӗсем ҫинчен  ӑшшӑн та  ҫепӗҫҫӗн  каласа 
парать.

В. Маяковские халалланӑ сӑвва уйрӑмах пысӑк туйӑмпа ҫырнӑ. П. 
Хусанкай кунта сӑмахпа тӗлӗнмелле ӑста усӑ курать - ҫакна вӑл паллӑ 
поэтран  хӑйӗнчен  вӗренсе  юлнӑ.  «В.  Маяковский  мана  поэзи  ҫнне 
ҫӗкӗлле пӑхма  вӗрентрӗ»,  -  тесе   каласа паратчӗ  поэт.  Акӑ  сӑвӑ 
йӗркисем:

«Ҫитмӗл ҫитрӗ. Ҫуррине кӑна // Пурӑнма пултартӑн чӗрӗ халлӗн, // 
Тен, ҫавна сиссех, пайтах хӑвна // Ҫӗр тавра кумтартӑн каллӗ-маллӗ. // 
Прага  та  Берлин,  Нью-Йорк,  Париж...  //  Пӗр-пӗр  Монте-Карло  та 
Гавана... // Кур этемлӗхе, яра пар - иш, // Вӗҫ, е автопа сана аван-и... // 
Сӑвӑҫӑн курас-илтес пулать, // Саманамӑр кӗнеки пит аслӑ. // Эсӗ ӑна 
уҫса  вула-вула  //  Пӗр  ҫиллес  ҫӳрерӗн,  пӗр  хаваслӑ».  Чӑн  та,  В. 
Маяковский хӑйӗн ҫур ӗмӗрне ҫурри ҫул ҫӳресе ирттернӗ. Ҫулҫӳрев ӑна 



сывлӑш  пек  кирлӗ  пулнӑ.  Ҫул  ҫӳресе,  вӑл  пурнӑҫа  тӗпченӗ,  халӑха 
сӑнанӑ.  Ҫавӑнпа  таҫта  та  ҫитсе  курма  тӑрӑшна.  1925  ҫулхине 
Маяковский  Америкӑна  кайса  килет,  Мексикӑра  пулать,  ҫула  май 
Франципе  Испание  кӗрсе  тухать.  Ҫавӑн  хыҫҫӑн  вӑл  «Мое  открытие 
Америки» очеркпа  ютри тӗрлӗ халӑхсен пурнӑҫне  кӑтартакан  сӑвӑсен 
ярӑмне ҫырать («Париж». «Стихи об Америке»). Хамӑр ҫӗршывра та В. 
Маяковский ҫитсе курман кӗтес хӑвармасть. Сӑмахран, 1927 ҫулта кӑна 
вӑл  Новочеркасскра,  Винницӑра,  Харьковра,  Ростовра,  Тифлисра 
(Тбилисире),  Хусанта, Свердловскра,  Тулӑра,  Ленинградра,  Мускавра, 
Воронежра,  Ялтӑра,  Евпаторире,  Вяткӑра,  Ěпхӳре  тата  ытти  нумай-
нумай  ҫӗрте  пулса  курать.  Ҫавӑн  чухне  унӑн «Хорошо»  ятлӑ  поэми 
(1927) ҫуралать.  Ялан халӑх хушшинче пулнипе вӑл пурнӑҫа тӗрӗс те 
витӗмлӗ сӑнласа кӑтартма пултарнӑ.  «Саманамӑр кӗнеки пит аслӑ»,  - 
тенӗ  П.  Хусанкай.  Ҫавна  лайӑх  вуласа  пӗлесшӗн  пулнӑ  та  ӗнтӗ 
ҫулҫӳревҫӗ В. Маяковский. Чӑваш поэчӗ ӑна питӗ лайӑх ӑнланать. Ҫӳлте 
асӑннӑ сӑввӑн юлашки икӗ йӗрки ҫинче чарӑнса тӑрас килет манӑн: // Эс 
ӑна уҫса вула-вула // Пӗр ҫиллес ҫӳрерӗн, пӗр хаваслӑ».

Ҫак  сӑвӑ  йӗркисем В.  Маяковский  пултарулӑхӗн  питӗ  вӑйлӑ  енне 
ӑнланса  илме  пулӑшаҫҫӗ.  П.  Хусанкай  вара  ҫавна,  В.  Маяковский 
сӑввисев ҫилӗлӗхӗпе хаваслӑхне, нимрен те лайӑх туйса илнӗ.

Калас пулать, ют ҫӗршывсенче ҫӳренӗ чухне В. Маяковский чӗринче 
хаваслӑхран  ытларах  ҫилӗ  пулнӑ-тӑр.  Выҫӑллӑ-тутӑллӑ  пурнӑҫа 
тӳсеймесӗр Бруклин кӗперӗ (Америкӑри хитре чаплӑ кӗпер) ҫинчен шыва 
сиксе  вилекен  ӗҫсӗр  юлнӑ  рабочисене,  татӑк  ҫӑкӑршӑн  кунне-ҫӗрне 
пӑхмасӑр урамра атӑ-пушмак тасатса ларакан хура ачана, тунсӑх куҫлӑ 
пӗчӗк негра курсан, Маяковский савӑк пулнӑ тееймӗпӗр. Анчах СССРтан 
«ҫичӗ  ҫула  кая  юлнӑ»  Америкӑра  та,  ытти  ют  ҫӗршывсенче  те  ӑна 
хаваслантаракан япаласем сахал мар пулнӑ.



Жореса,  ӗҫҫыннисен  телейӗшӗн  пуҫне  хунӑ  француз 
революционерне,  асӑнма  Париж урамне  тухнӑ рабочисем,  Америкӑри 
«Мы смело в бой пойдем за власть Советов» юрра хастарлӑн юрлакан 
комсомолецсем  те,  совет  паспортне  курнипех  ҫӗленрен  хӑранӑ пек 
чӗтресе  ӳкекен  мӗскӗн те  сӗмсӗр  ҫынсем  те,  -  ҫавсем  пурте  В. 
Маяковский чӗринче  савӑнӑҫлӑ туйӑм ҫуратнӑ. Хамӑр ҫӗршывра чухне 
те В. Маяковский япӑххине те, лайӑххине те сахал мар курнӑ. Лайӑха 
вӑл  «Лайӑх!»  («Хорошо!»)  поэмӑра ырланӑ,  япӑха вара  «Япӑх» 
(«Плохо») поэмӑра сивлес шухӑшпа ҫӳренӗ. Ҫавӑн чухне те вӑл вӑхӑт-
вӑхӑт  ҫиллес,  вӑхӑт-вӑхӑт  хавас  пулнӑ.  Ҫакна  пӗлтерет  те  ӗнтӗ  П. 
Хусанкай  сӑввинчи «пӗр  ҫиллес  ҫӳрерӗн, пӗр  хавас»  тенӗ  кӗске  кӑна 
йерке,  В.  Маяковскин  пӗтӗм чунне  уҫса  паракан  сулмаклӑ  йӗрке.  Ҫак 
йӗркери  шухӑша  П.  Хусанкай  малалла  та  тарӑнлатса  пырать.  Вӑл 
ҫӳревҫӗ-поэтӑн  хаваслӑхӗ  мӗнрен  килнине  те  уҫӑмлӑ  ӑнлантарса 
парать: «Эс васкатрӑн пирӗн вӑхӑта: // Ҫӗр ҫинчи пур кивӗ сӑн-сӑпатӑн // 
Кичемне ҫулта хӑрта-хӑрта, // Ҫӗннине сӑрт урлӑ сасӑ патӑн».

Кунта мана А.  Фадеев «Хорошо!»  поэма ҫинчен каланӑ сӑмахсем 
аса килеҫҫӗ. Вӗсем П. Хусанкай сӑввинчи «Эс васкатрӑн пирӗн вӑхӑта» 
йӗркен пысӑк шухӑшне  такам та ӑнланмалла туса хураҫҫӗ. «Хорошо!» 
поэмӑна ҫырса пӗтерсен, В. Маяковский ҫывӑх юлташӗсене  хӑй патне 
пухнӑ. Ун чухне вӑл «Хорошо!» поэмӑна вуласа панӑ. Унта «Разгром» 
авторӗ те пулнӑ. Ҫавна аса илсе, 1947 ҫулта А. Фадеев ҫапла ҫырать: 
«Я  помню  десятую  годовщину  Октябрьской  революции...  Маяковский 
пригласил небольшую группу литераторов к себе на дом, впервые читал 
поэму  «Хорошо!».  Надо  сознаться,  что  даже  мы,  выходцы  из 
демократических низов,  в известной мере тоже зачинатели советской' 
литературы, не сразу поняли все величие  и значение этой поэмы. Мы 
подошли  к ней с узко литературной точки зрения. Нам не понравилась 
ее декларативность. В этой поэме перед десятой годовщиной Октября, 



когда  страна  жила  еще  тяжело,  когда  стране  было  очень  трудно, 
Маяковский говорит о ней как о стране, уже утвердившей новый строй 
жизни. Он говорит о своей крепкой связи с советской Родиной. Теперь, 
спустя двадцать лет, эта поэма звучит во весь голос, многое из того, что 
в  ней  только  предвосхищено,  осуществилось.  Поэма  «Хорошо!» 
поистине была пророческой».

В.  Маяковский  пуласлӑха  ҫывӑх  курса  тӑнӑ.  Вӑл  ӑна  паян  кунхи 
ӗҫсемпе пит те меллӗ ҫыхӑнтарма пӗлнӗ. Ҫавна, В. Маяковский ҫырнӑ 
сӑвӑсен паллӑ енне, П. Хусанкай тӗрӗс асӑрханӑ.

«Вӑтӑр пилӗк ҫултан» сӑвӑра П. Хусанкай Маяковский телейне кӑна 
мар,  унӑн  пурнӑҫри  телейсӗрлӗхне  (трагедине)  те  питӗ  лайӑх  уҫса 
парать. «Сӑвӑ хыҫҫӑн сӑвӑ ӗлкӗртсе, // Эс хӑвна «телей завочӗ» терӗн. // 
Телейне кашни килех кӗртсе, // Ху телейсӗр юласса пӗлмерӗн...» - тет 
поэт. Кунта П. Хусанкай шухӑшлӑхӗ сисӗнет, вырӑс поэчӗн пурнӑҫӗ ытла 
та  мелсӗр  татӑлни  ӑна  ҫав  тери  хурлантарни  курӑнса  тӑрать.  В. 
Маяковскипе  куҫкӗрет  калаҫни  П.  Хусанкайшӑн  асран  кайми  самант 
пулса  юлнӑ.  Унтанпа  вӑтӑр  пилӗк  ҫул  иртнӗ.  «Мӗн  пек  ҫулсем!  Эс 
курайсанччӗ!»  -  тет  поэт.  Вӑл  Маяковский  ӗмӗтленнӗ  пурнӑҫа  хӑйне 
курма  тӳрӗ  килнӗшӗн  чӗререн  савӑнать.  Хальхи  чаплӑ  пурнӑҫа аслӑ 
поэта  курма  пӳрменшӗн  хурланни те  кунта  аван  сисӗнет.  Ӑна  П. 
Хусанкай сасӑ ҫекленӗвӗнче ҫеҫ палӑртса хӑварать, вӑл та сӑвӑра питӗ 
ӑнӑҫлӑ пулса тухнӑ.

В. Маяковскипе епле курнӑҫса калаҫнине П. Хусанкай пире унччен 
те  каласа  панӑччӗ. Вӗсем  ун чухне  Н.  Шелепипе,  чӑвашсен  ватӑ 
поэчӗпе, пӗрле пулнӑ. Ҫӗнӗ сӑвӑра поэт, лирикӑлла сӑнарӑн типлӑхне 
ытларах палӑртма тесе, Н. Шелепипе пулнине асӑнмасть. Вӑл чӑннипе 
сӑвӑра  кирлӗ  те  мар,  мӗншӗн  тесен  кунта  поэт,  унчченхипе 
танлаштарсан,  ытларах  хӑйӗн туйӑмне  уҫса  пама  шутланӑ:  ытлашши 
сӑнар ӑна чӑрмантарнӑ, шухӑша сапаласа янӑ пулӗччӗ.



П. Хусанкай сӑмахпа перекетлӗн, меллӗн усӑ курни ҫакӑнта уйрӑмах 
палӑрать. Икӗ-виҫӗ йӗркепех тулли сӑнар пулса тӑрать: «Ҫил-тӑманлӑ, 
куҫ курми  каҫкӳлӗм //  Эп  хӑйса  шаккарӑм сан  патна.  //  Эс  тӑрсассӑн 
тӑвӑрланчӗ пӳлӗм, // Те унччен канайрӑн кӑшт кӑна?»

«Эс тӑрсассӑн тӑвӑрланчӗ пӳлӗм».  В.  Маяковский сӑнне кӑтартма 
тата урӑх мӗнле сӑмах тупма пулать-ши? «Мӗн калаҫрӑмӑр? Эс Улӑп 
пекчӗ, // Эпӗ - сан кӗсйӳнти сухаҫ. // Хам вӑя ҫапах та ӗнентерчӗ // Эс 
сӑмах хушни мана ҫав каҫ».

Кунта  П.  Хусанкай  халӑх  сӑмахӗнчи  улӑппа  сухаҫ  сӑнарӗпе  епле 
вырӑнлӑ усӑ  курни ҫинчен ытлашши калаҫса тӑмасан та юрать тетӗп: 
сӑвӑри ҫав илемлӗхе асӑрхамасӑр никам та иртме пултараймасть. Эпӗ 
кунта П. Хусанкай В. Маяковскипе курнӑҫнӑ саманта мӗнле хакланине 
кӑна  палӑртасшӑн:  аслӑ  поэт  сӑмах  хушни  те  ҫамрӑк  ҫыншӑн,  чунне 
поэзи хӗлхемӗ тивнӗскершӗн, пысӑк телей шутланнӑ. Хӑшӗ-хӑшӗ, тен, П. 
Хусанкай каппайланать теме пӑхӗҫ. Калаччӑр, анчах та ҫакна асӑнмасӑр 
ниепле иртсе кайма май ҫук; В. Маяковский ӑшӑ сӑмахӗ чӑваш поэтне 
кӑна  мар,  ытти  нумай-нумай  ҫамрӑксене  совет  литературинче  пысӑк 
вырӑн йышӑнма пулӑшнӑ. Ҫавна П. Хусанкай питӗ сӑпайлӑ тата пысӑк 
ӑсталӑхпа кӑтартать.

Унтанпа вӑтӑр пилӗк ҫул иртнӗ, терӗмӗр. П. Хусанкай асӗнче аслӑ 
поэт  чӗрӗ  ҫын  пек  тӑрать.  Халӗ  ӗнтӗ  чӑваш  поэчӗ  ун  умӗнче хӑйне 
ӗлӗкхи пек именчӗк тыткаламасть, вӑл та пурнӑҫӗнче сума сума тивӗҫлӗ 
ӗҫсем тунине систерет: «Каппаймасӑр каласан - ман сассӑм // Кирлӗ пек 
тӑван халӑхӑма». Е тата: «Космонавтшӑн сӑвӑ - савнипе пӗр, // Ахӑртне, 
ку пӗлтерет ырра».

П. Хусанкай ҫырнӑ «Вӑтӑр пилӗк ҫултан» сӑвӑ В. Маяковский тӑван 
халӑхран ӗмӗр татӑлмасӑр пурӑннине, ҫакӑ ӑна телей кӳнине кӑтартакан 
хӑватлӑ  произведени  пулса  тӑрать.  Эпир  унта  вырӑс поэчӗн  телейлӗ 
шӑпине куратпӑр.



«Назым  Хикмете»  сӑвӑра  вара  П.  Хусанкай  урӑх  шӑпана -  мул 
тӗнчинчи поэтӑн  йывӑр  шӑпине  сӑнласа кӑтартать.  Назым  Хикмет  - 
Турци  поэчӗ.  Темиҫе ҫул  хушши  тӗрмере  ларнӑ  хыҫҫӑн  вӑл  Совет 
Союзне  тарса  килнӗ,  Тӑван  ҫӗршывӗ  уншӑн  амаҫури  вырӑнне  пулса 
юлнӑ. Н. Хикмет совет ҫыннин ятне йышӑннӑ. Ҫавна вӑл пысӑк телей 
вырӑнне  хурса  пурӑнатчӗ.  Анчах  хӑйӗн  асаплӑ  Тӑван  ҫӗршывне  вӑл 
асрах  усратчӗ. «Пехил»  сӑвӑра  вӑл  ҫапла каланӑччӗ:  «Ҫӗршывӑм 
ирӗклениччеи вилсессӗн, // Эп Анатолире ҫӗре кӗресшӗн. // Ялти масар 
ҫине  мана  пытарӑр:  //  Хӑрах  енче - хуҫа  вӗлернӗ  тарҫӑ  //  Османӑн 
вилтӑпри,  ман  тепӗр  кӳршӗ  -  //  Ыраш  ани  ҫинче  ача  ҫуратнӑ,  // 
Хӗрӗхченех ҫӗре кӗнӗ Айша... // Ман пуҫӑм тӗлӗнче чинар кашлатӑр, // 
Ан хурӑр чул та, палӑк та ан лартӑр...» - тенӗччӗ вӑл.

«Пехил» сӑвва П. Хусанкай Н. Хикмет ятне ҫырнӑ сӑвӑра эпиграф 
вырӑнне лартнӑ.  В.  Маяковские  пилленӗ  сӑвӑри пекех,  поэт  кунта  та 
сӑнара  курӑмлӑ  тума тӑрӑшать.  Турци  поэчӗн  сӑнне (портретне)  вӑл, 
сӑмахран, гранитран касса кӑларнӑ тейӗн: «Кӑвак куҫлӑ яштака этем! // 
Маншӑн кашни тӗлпулу - телейччӗ. // Хура тинӗс тӑрӑ хумӗсем // Куҫӑнта 
кулса ҫиҫсе илетчӗҫ.  //  Хӗрлӗрех кӑтра ҫӳҫ пайӑрки //  Кӑнтӑрти хӗвел 
шевли  ҫапатчӗ.  //  Хӗрхенмерӗ  пурӑнӑҫ  йӗрки:  //  Тӑнлаву  кӗретӗн 
кӑвакарчӗ».

Н.  Хикмет  кӑмӑлне  те  П.  Хусанкай  пӗчӗк деталь  урлӑ  кӑна  питӗ 
меллӗ уҫса парать.  Вӑл кунта тӗрӗк чӗлхинчи «назӑм» тата «хикмет» 
сӑмахсен  чӑн-чӑн  пӗлтерӗшӗпе  аван  усӑ  курать.  «Назӑм»  -  илеме, 
поэзие,  «хикмет»  -  ӑслӑха  кӑтартать  имӗш.  П.  Хусанкайшӑн  вара  Н. 
Хикмет  сӑнарӗнче  хаклӑран  хаклӑ  пахалӑх  вӑл  -  чун-чӗре  илемӗпе 
хӑватлӑ  ӑс.  Ҫакӑ  поэта  кӗрешӳҫӗсен  ретне  тӑратнӑ,  хӑйӗн класӗнчен 
пистернӗ: «Пурӑнма пулатчӗ лӑпкӑн та: // Эсӗ тӗрӗк халӑхӗн улпучӗ. // 
Анчах писрӗн хӑвӑн класунтан, // Сан идеалу вӑл - Ленин пулчӗ».



Ленин сӑнарӗ,  Ленин вӗрентӗвӗ Н.  Хикмета пурнӑҫра та,  ӗҫре те 
хавхалантарнӑ.

«Назӑм Хикмета» сӑвӑ  коммунизм идейисен  хӑватне уҫса парать. 
Ҫакӑнта  сӑввӑн  тӗп  шухӑшӗ.  П.  Хусанкай  ӑна  Хикмет  сӑнарӗнче  те, 
лирикӑлла сӑнарта та аван кӑтартать. «Сан чи ҫутӑ ӗмӗтӳ, тӗнӳ - // Пур 
этемлӗх пӗрлӗхӗ, тӑванлӑх. // Коммунизм - аслӑ ӗненӳ - // Ҫавӑрать пире 
хӑй майлӑ».

Н.  Хикмет хӑйӗн Тӑван ҫӗршывӗ те пусмӑрлӑха  пӗтерессе  шанса 
тӑнӑ. Вӑл шаннӑ та, ӗненнӗ те. Вӑл пысӑк ӗмӗтпе пурӑннӑ. Вӑхӑт ҫитӗ - 
Хикмет ӗмӗчӗ пурнӑҫланӗ.

*    *    *
«Эпӗ  пӗтӗм  чунпа  лирик»  -  ҫапла  каланӑ Хусанкай  хӑйӗн  ӗҫне 

хакланӑ  майӑн.  Вӑл-  пысӑк  лирик  пул-нине  сӑввисем  кӑна  мар,  унӑн 
пысӑк калӑплӑ произ-веденийӗсем те аван кӑтартаҫҫӗ. Хусанкай темиҫе 
поэма  ҫырнӑ.  Унӑн  поэмисен  шутне  ӗлӗкхипе  хальхи  чӑваш  юрӑҫин 
шӑпине  кӑтартакан  икӗ  япалана  -  «Тилли  юррисем»  (1933-1940)  тата 
«Инҫе  вӗҫев»  (1963-1964)  кӗнекесене  кӗртме  тивӗҫ.  Вӗсем  пурте 
Хусанкай пултарулӑхӗн паллӑ тапхӑрӗсемпе ҫыхӑннӑ этаплӑ япаласем. 
Кашнине вуласа-каласа тӑма вӑхӑт нумай кирлӗ. Ҫапах та хӑшне-пӗрне, 
сӑмахран,  «Магнитту»,  «Таня» тата «Горкӑри ҫурт» поэмӑсене,  уйрӑм 
асӑнмах тивет.

«Магнитту» поэмӑра Хусанкай совет халӑхӗн социализм тӑвас ӗҫри 
хастарлӑхне  пысӑк  завод  тунипе  ҫыхӑнтарса  сӑнлать.  Поэмӑна  Урал 
сӑнне тӗпрен ҫӗнетсе улӑштарнӑ Магннтогорскри завод тӑвакан ҫынсен 
паттӑр ӗҫӗпе хавхаланса ҫырнӑ. М. Я. Сироткин профессор «Магнитту» 
поэмӑна ҫапла  хаклать:  «Автор шухӑшӗ тӑрӑх,  ку  поэма социализмла 
завод тӑвас ӗҫе пӗтӗм халӑх хутшӑннине сӑпласа кӑтартмалла пулнӑ. Ку 
чӑннипех  те  ҫапла.  Поэмӑра  тӗрлӗрен  рабочисем  -  промышленноҫра 



тахҫанах ӗҫлекенсем те, завод тӑвас ӗҫе тин хутшӑннӑ хресченсем те, 
хула ҫыннисем  те,  ҫеҫенхирсенче куҫса  ҫӳрекенсем  тепӗр  сӑмахпа 
каласан, тӗрлӗ социалла сийрен тухнӑ, тӗрлӗрен шухӑш-кӑмӑллӑ халӑх. 
Коммунистсемпе малта пыракан ӑстӑнлӑ рабочисем ертсе пынипе ҫак 
халӑх ӳснӗҫем ӳссе пӗр пӗтӗм шухӑшлӑ ҫирӗп коллектив пулса тӑрать». 
Ҫапла,  Хусанкай  поэмӑра  ҫӗнӗ  пурнӑҫӑн  чӑн-чӑн  хуҫисене  сӑнлать, 
вӗсем  совет  ҫӗршывӗн  тӗрекӗ  пулнине уҫса  парать.  В.  И.  Ленин 
сооциализм  тапхӑрӗнчи  литературӑна  акӑ  мӗнле  хакланӑ:  «Ку  вӑл 
ирӗклӗ  литература  пулӗ,  мӗншӗн  тесен  унӑн  ретне  ҫӗнӗрен  те  ҫӗнӗ 
вӑйсене ҫӑткӑнла пуясшӑн хыпса ҫунни тата карьеризмшӑн антӑхни мар, 
социализм идейи тата ӗҫҫыннисем майлӑ пулни хутшӑнтарса пырӗ. Ку 
вӑл  ирӗклӗ  литература  пулӗ,  мӗншӗн  тесен  вӑл  капӑр  пурнӑҫпа 
ытлашши  иртӗхсе  кайнӑ  героиньӑшӑн  мар,  тунсӑхласа  пурӑнакан, 
мӑнтӑрланса  кайнипе  асапланакан  «ҫӳлти  обществӑри  вунӑ  пин» 
ҫыншӑн мар, миллионшар,  вуншар миллион ӗҫҫыннишӗн, ҫӗршывӑн чи 
лайӑх  пайӗ,  унӑн вӑйӗ,  ун  малашлӑхӗ  пулса  тӑракан  ӗҫҫыннисемшӗн 
ӗҫлекен литература пулӗ». «Ҫӗршывӑн чи лайӑх  пайӗ, унӑн вӑйӗ, унӑн 
малашлӑхӗ» пулса тӑнӑ ҫынсене сӑнлать те ӗнтӗ Хусанкай «Магнитту» 
поэмӑра.  Ӑна вӑл хӑватлӑ  туйӑмпа  ҫырнӑ,  совет  ҫыннин савӑк  чунне 
тарӑн уҫса панӑ.

«Магнитту»  поэма-коммунизм  ҫӗршывне  халалласа  ҫырнӑ  чаплӑ 
юрӑ.

«Таня» - Тӑван ҫӗршыв аслӑ вӑрҫипе ҫыхӑннӑ паллӑ поэма. Кунта 
поэт  совет  халӑхӗн  патриотизмне  вырӑс  хӗрӗ  Зоя  Космодемьянская 
сӑнарӗнче  кӑтартать.  Совет  ҫыннипе  нимӗҫ  фашисчӗн  икӗ  тӗрлӗ 
моралӗ, таса чунпа хура юнлӑ ҫыннӑн тытӑҫӑвӗ - ҫакӑнтан тухса тӑраҫҫӗ 
поэмӑри  ӗҫсем.  Вырӑс  хӗрӗ  паттӑррӑн  вилет,  анчах  чунне  нимӗҫ 
йыттисене  сутмасть.  Ҫӗнтерӳ  юрри  пек  янӑраҫҫӗ  унӑн  юлашки 
сӑмахӗсем,  совет  халӑхӗн  вӑрҫӑ  вӑхӑтӗнчи  пысӑк  шан-чӑкне  уҫҫӑн 



сӑнлакан  йӗркесем:  «...Вилмешкӗн  эпӗ  хӑрамастӑп,  //  Хам  халӑхшӑн 
вилни - телей... // Сывӑ пулӑр, юлташсем! Кӗрешӗр! // Ан манӑр: парти 
пирӗнпе // ӗненӗр...»

Хусанкай вӑрҫӑ темипе,  «Таня» поэмӑсӑр пуҫне,  тата нумай сӑвӑ 
ҫырнӑ;  вӗсем  пурте  пӗр  туйӑмлӑ  сӑвӑсем:  совет  халӑхне  тӑшман 
ҫӗнтереймӗ,  тӗнче усалне вӑл чӑл-пар ҫапса аркатӗ.  Вӑрҫӑ -  хӑрушӑ, 
пӗрлешӳллӗ халӑх вӑйӗ кӑна этемлӗхшӗн мире сыхлама пултарӗ. Ҫапла 
кӑмӑлпа ҫырнӑ вӑрҫӑ ҫинчен чӑваш поэчӗ, совет халӑхӗн вӑрҫа хирӗҫле 
шухӑшне тӳррӗн каланӑ. Вӑрҫӑ тата мир - ҫакӑ Хусанкай асӗнчен хайран 
та тухмасть: поэт этемлӗх пуласлӑхӗшӗн пӑшӑрханать, «вӑрҫӑ» сӑмах 
тӗпрен пӗтессе кӗтет; «Эп куртӑм тискер выҫлӑха, // Шаршанӗ-шаршанӗ 
виле...//  Таҫта - ҫӗрекен пурлӑха // Шӑлса ывӑтатчӗҫ ҫиле. // Эп куртӑм 
этемлӗх юнне, // Такам - тӑкнӑҫем хӗпӗртет. // Вӗсемшӗн салтак пит йӳне 
//  Ҫӳретчӗ вӑл ҫак ӗмӗрте.  //  Каллех ҫын хура юнпалан //  Кӗрсен икӗ 
пинмӗш ҫула - // Хыпса ҫунтӑр ӗмӗтӗм ман! //  Кунтах ӳпӗксе эп юлам. // 
Ҫын  чунӗ хӑйне хӑй ҫӗнсен,  // Харам  пулмӗ, тен, эп  чӗнни: // Сире эп 
шанатӑп, ҫынсем, // Эп - ҫирӗммӗш ӗмӗр ҫынни!»

Ҫӗнӗ  ӗмӗрти  ҫынсен  шанчӑкӗ ялан  В.  И.  Ленин  ячӗпе  ҫыхӑннӑ. 
Хусанкай ҫакна  пӗтӗм чунпа туйса пурӑннӑ.  «Вӑрҫӑ  хыҫҫӑн вӑл совет 
халӑхӗн  туслӑхӗ  ҫинчен,  чӑваш ҫӗршывӗн  пуласлӑхӗ  ҫинчен, 
социализмла  обществӑри ҫынсен  таса  кӑмӑлӗ  ҫинчен сӑвӑсем ҫырма 
шутланӑччӗ.  Ленин темине те ҫӗнӗ куҫпа пӑхса уҫса парас пысӑк ӗмӗт 
тытнӑччӗ  вӑл.  Владимир  Ильич  Ленина, пӗтӗм  совет  халӑхӗ пекех, 
чӑваш ҫынни епле хытӑ юратнине кӑтартасшӑнччӗ чӑваш  поэчӗ. В. И. 
Ленин ӗҫҫыннисемшӗн мӗнле тӑрӑшнине,  вӑл  тӗрлӗ  нацисен  тивӗҫӗпе 
ирӗклӗхне епле  упранине  лайӑх  сӑнарласа  парас  шухӑшпа  пурӑнчӗ 
Петӗр Хусанкай», - аса илет поэт юлташӗ.

Чӑваш халӑх поэчӗ хӑйӗн пысӑк ӗмӗтне пурнӑҫланса ӗлкӗрчӗ. «Аслӑ 
чӗре» (1960) тата «Горкӑри ҫурт» (1951 - 1952) - Ленинӑн ҫутӑ сӑнарне 



уҫса  панӑ  поэмӑсем.  Вӗсем, уйрӑмах  «Горкӑри  ҫурт»,  тӗнчипе паллӑ 
кӗнеке пулса тӑчӗҫ, ҫулпуҫӑн чаплӑ палӑкӗсен шутне кӗчӗҫ. «Чӗр пурнӑҫ 
ӗмӗрлӗх  пилленӗн - // Саралмӗ чӑрӑш нихӑҫан. //  Пирӗнпеле ялан пӗр 
Ленин, // Эпир те Ленинпа ялан!»

* * *
Чӑваш халӑх поэчӗ Петӗр Хусанкайӑн пысӑк кӗнеки вӑл - «Аптраман 

тавраш» (1957) сӑвӑлла романӗ. Мари халӑх поэчӗ Миклай Казаков ӑна 
чӑваш поэчӗн паттӑр ӗҫӗ тесе хакланӑ. Тӗрӗс сӑмах. Романра Хусанкай 
чӑваш халӑхӗн  темиҫе ӗмӗр тӑршшӗнчи пурнӑҫне анлӑ илсе сӑнласа 
панӑ  тесен  те  йӑнӑш  пулмӗ:  тӗп  ӗҫсене  Тӑван  ҫӗршыв  аслӑ  вӑрҫи 
вӑхӑчӗпе  ҫыхӑнтарса,  чӑваш  поэчӗ  тӑван  халӑхӑн  авалхипе  хальхи 
шӑпине ҫутӑ сарӑпа ӳкерсе панӑ. Аптраман тавраш…Çапла курать поэт 
чӑваша, ӗлӗк те, халӗ те вӑл ҫирӗп те хастар пулнине сӑнаса. Аптраман 
тавраш -  ҫирӗп халӑх,  ӑслӑ халӑх,  чӑн-чӑн  совет патриочӗсем.  Ватӑ 
Хветӗрпе Сӑпани качӑк, вӑталӑх Иллепе арӑмӗ, вӗсен хитре те патвар, 
паттӑр та ӗҫчен ачисем - Кервен, Энтри, Натали, Павӑл - поэтшӑн хаклӑ 
та ырӑ ҫынсем. Тӑван ҫӗршыва, тӑван яла, тӑван киле чунтан юратаҫҫӗ 
вӗсем.  Пысӑк  ӗмӗте  чӗрере  усрать Аптраман  таврашӗ,  ҫав  ӗмӗте 
пурнӑҫласшӑн тӑрӑшать. Аптраман тавраш - пирӗн халӑхӑн пӗтӗмӗшле 
сӑнарӗ, вӑл ытарлӑ сӑмах пулса  кӗчӗ. «Эпир вӑл Аптраман тавраш», - 
теҫҫӗ халӗ чӑваш ҫыннисем.

«Ҫыран,  иккӗленен, шыратӑн...  //  Калать хурать те хӑш юлташ - // 
Хӑвна  йӑлт  урӑхла  куратӑн: //  «Эпир  вӑл  Аптраман  тавраш...»  // 
Илтсессӗн эп темле вӑтантӑм,  //  Анчах,   пӑртак   шухӑшласан,  //  Ҫав 
сӑмаха ӑшра пытартӑм // Чи пысӑк парнепе пӗр тан».

Ҫапла  вӗҫленӗ  Хусанкай  романа:  унӑн халӑх  пурнӑҫӗнчи 
пӗлтерӗшне аван курнӑ вӑл.

«Аптраман тавраш» -  хӑйне евӗр кӗнеке. Вӑл хамӑр поэзири паллӑ 
произведенисене - «Нарспи», «Хӗн-хур айӗнче», «Ҫул», «Кӗлпук мучи», 



«Хамӑр ялсем» поэмӑсене ҫывӑх. Халӑх пурнӑҫӗ, унӑн историнчи плллӑ 
ӗҫсемпе ҫынсем,  йӑла-йӗрке, халӑхӑн ырӑ кӑмӑлӗпе  сӑнпуҫри илемӗ - 
пурне те  тупатӑн кунта. Тӑван  тавралӑх, аслӑ Атӑл, вӑрмансем,  улӑх-
ҫаран, йывӑҫ-курӑк  -  ҫаксене  те  манса  хӑварман  поэт.  Кашни сӑвӑра 
чӑваш чунӗ, чӑваш сӑнӗ курӑнать.

Петӗр  Хусанкай пурнӑҫӗпе ӗҫӗ ҫинчен сӑмах пуҫарнӑ  май, поэтӑн 
пӗтӗм  пурнӑҫӗ  унӑн  ӗҫӗнче курӑнать,  терӗмӗр.  «Аптраман  тавраш» 
роман  ҫак  сӑма-хӑн  тӗрӗслӗхне уйрӑмах  лайӑх  уҫса  парать.  Поэт-
историк,  поэт-шухӑшлавҫӑ,  совет  ҫынни,  тӑван  халӑх  ывӑлӗ  -  ҫапла 
тухса тӑрать «Аптраман тавраш»  романра Петӗр Хусанкай. Вӑл хӑйне 
ниҫта  та  халӑхран  уйӑрмасть,  халӑх  савӑнӑҫне,  халӑх  хуйхине пӗрле 
чӑтса пурӑнать: ӗҫе кӳлӗнет, тара ӳксе ӗҫлет, вӑрҫа кӗрет - паттӑррӑн 
ҫапӑҫать. Коммунистӑн  чыслӑ  ячӗпе  хисеплӗ  вӑл.  Романра 
коммунистсене халалланӑ сӑвӑсем - хӑйсем уйрӑм чаплӑ юрӑ. «Ҫапӑҫса 
ыран  вилсен,  //  Коммунист  тесе  хисеплӗр... Ку  -  Аптраман  таврашӗн 
сӑмахӗ.  Вӑл  Петӗр  Хусанкая хӑйне  те  питӗ  тивӗҫлӗ.  Поэт  «Ҫӗнтерӳ 
юрри»  сӑвӑра  хӑйӗнчен  те  ҫавна  каланӑ:  «...Ҫапӑҫса  ыран вилсен,  // 
Коммунист тесе хисеплӗр...» // Ак ҫапла салтак кӗскен // Тӑрмалать кӗрхи 
сивлек ҫӗр. // Ак ҫаплах эп те иккен // Ҫыртӑм, нимӗн тӗлӗнмесӗр, // Эп - 
чӗлхе лаҫҫи, анчах // Тупаймарӑм тек сӑмах».

1977 ҫулта Петӗр Хусанкай ҫуралнӑранпа 70 ҫул тултарчӗ. Вӑл ҫӗре 
кӗнӗ ӗнтӗ. Кун иртет, ҫул иртет, - унӑн коммунист чунӗпе ҫырнӑ сӑввисен 
хӑвачӗ  чакма  мар,  вӑхӑт  шунӑҫемӗн  ӳссе  пырать.  Унӑн  пӗтӗм 
пултарулӑхӗ - чӑваш  пурнӑҫӗн кӗнеки, коммунист кӗнеки. Поэт - тӑван 
халӑхӑн чысӗпе чапӗ. Ҫавӑнпа ӗнтӗ вӑл ҫуралнӑ кун - чӑваш халӑхӗшӗн 
пысӑк уяв.

*      *      *



Петӗр  Хусанкай  -  телейлӗ  ҫын.  Вӑл хӑйӗн  ҫутӑ  тӗнчери парӑмне 
татса  кайрӗ,  -  чӑваш халӑх  асӗнче  ӗмӗре  юлчӗ.  Поэт  сӑнӗ  тӗп  хула 
варринче ларать, вӑл палӑк катаран курӑнать. Унӑн ячӗ пысӑк керменпе 
аслӑ урама илем парать. Пин-пин сӑвви халӑхра упранать, таҫта-таҫта 
уҫҫӑн янӑрать.

«Нумай ҫӗре ҫитсе паратӑп сасӑ, // Ҫыратӑп, калаҫатӑп вырӑсла. // 
Сасартӑк  Атӑл  ҫилӗ  касӑ-касӑ  //  Чуна  килсе  тивет  те  -  пыр,  ӑсла!  // 
Кӑмӑлӑма вӑл вӑрӑнса кӗрсессӗн, // Пыр, туп вара эс ун кутне-пуҫне! // 
Кӳтсе ҫӳрен, лара-тӑра пӗлместӗн, // Чӗнми пулан, пӑхмастӑн ҫын ҫине... 
//

Хистет ҫав ҫил:  пӗр ӳкӗтлет йӑвашшӑн,  //  Пӗр вӑл,  лӑскать,  чуна 
хайӑрттарса, // Умра кунҫулӗ тӗрленет чӑвашӑн - // Асаплӑ та ытарайми 
таса.

Вара эс парӑмлӑ тесе шутлатӑн // Иртнишӗн те, хальхишӗн те хӑвна, 
// Ҫӗршыв ҫулне, тӗнче ҫулне хутлатӑн // Пӗртен-пӗр ырӑ ӗмӗтпе кӑна: //

Тӑван йӑха тата кӑшт хӑпартасчӗ, //  Ку тарана ҫитернӗ чӗлхене // 
Мӗнпур илемӗпе халь кӑтартасчӗ, // Мӗнпур хӑвачӗпе ҫак тӗнчене. //

Хӑҫан, ӑҫта куҫ хупассине курмастӑн: // Таҫти Европӑра е Азире... // 
Пӗр-пӗр  палла  эп  тивӗҫлӗ  пулсассӑн  -  //  Чӑваш  сӑмахӗ  пултӑр  ман 
ҫире».

Чӑваш халӑхӗ Петӗр Хусанкайӑн ҫак ӗмӗтне тултарнӑ - поэт тӑпри 
ҫинче тӑван сӑмах, чӑваш сӑмахӗ, ҫиҫсе тарать: чул ҫине ҫырнӑ - ӗмӗре 
пырать.

Петӗр Хусанкайӑн чӑваш поэзинчи пысӑк ӗҫӗ халӗ такама та паллӑ. 
Ӑна совет поэзинче хытӑ хисеплеҫҫӗ. «Тӑван халӑхӑн иртнӗ, хальхи тата 
пулас пурнӑҫӗ ҫинчен  тарӑн шутлакан поэт», -  тенӗ ӑна вырӑс поэчӗ 
Сергей Смирнов. «Петӗр сӑввисенче мана пурнӑҫа темрен ытла юратни, 
тӗнче ҫине ҫынна тӗлӗнтерсе савӑнӑҫлӑн пӑхни уйрӑмах килӗшет. Унӑн 
поэзийӗ  хӑй  евӗр,  ҫавӑнпа пӗрлех,  питӗ  наци  палӑрӑмлӑ,  вӑл  тӗнче 



культурипе нумай пуянланнӑ... Вӑл ансат, анчах тарӑн вӑл, - тесе ҫырнӑ 
паллӑ  совет  критикӗ  Ли-дия  Фоменко.  Петӗр  Хусанкая  тата  унӑн 
пултарулӑхне  Совет  Союзӗнчи  нумай  халӑх  ҫынни  -  поэчӗ  ырӑпа 
асӑнать.  Латви халӑх поэчӗ Ян Судрабкалн ҫапла каланӑ:  «Эпӗ Сире 
нихҫан та курман, анчах Эсир мана питӗ ҫывӑх; Сирӗн ҫинчен эпӗ чылай 
пӗлетӗп,  мӗн  пӗлни вара  пӗтӗмпе  -  лайӑх,  аван.  Эсир,  халӑх  поэчӗ, 
хӑвӑр тӑван республикӑшӑн,  ырӑ Чӑваш ҫӗрӗшӗн нумай вӑй хуратӑр, 
пӗтӗм Совет Союзӗшӗн те, апла пулсан, пӗтӗм тӗнчешӗн те». «Мӗнле 
лайӑх пурӑнма пире тӑван йышра, кунта кашнин туссем йышлӑ. Пӗтӗм 
ҫӗршыва  ҫупӑрласа  ыталӑттӑм,  чӑваш тӑванӑмсене  те,  Сире  илемлӗ 
сӑввусемшӗн тав тӑвӑттӑм».  «Сирӗн сӑвӑ кӗнеки нумай япала ҫинчен 
шухӑшлаттарать.  Совет  халӑхӗн  аслӑ  туслӑхӗ,  вӑл  халӑхсен 
тӗлӗнтермӗш шӑпи, вӗсем пӗрне-пӗри ҫывӑх курма тӑрӑшни тата вырӑс 
чӗлхине  пула  эпир  пӗр-пӗрне  аван  ӑнланма  пултарни  -  ҫаксем пурте 
пуҫа ҫавӑраҫсӗ».

«Эпӗ  сана  ялан  асра  усратӑп,  эсӗ  маншӑн  пысӑк  культурӑллӑ 
писательсенчен  пӗри,  ӑслӑ  та  такамран  ҫывӑх  тусӑм,-–  тесе  савӑннӑ 
Кайсын Кулиев.

«Чӑваш поэзинче Эсир мӗн тери пысӑк ӗҫ тунӑ. Хакӗ ҫук-тӑр унӑн, 
тусӑм!  «Аптраман  тавраш»  мана  питӗ  савӑнтарчӗ.  Вӑл  -  ӑсталӑхлӑ, 
кӗвӗҫтерӳллӗ,  пӑлхантаруллӑ  япала.  Ман  шутпа,  Сирӗн  роман  -  сӑвӑ 
ӗҫӗнчи хӑйне евӗр паттӑр ӗҫӗ», - тенӗ мари халӑх поэчӗ Миклай Казаков 
«Аптраман тавраш» роман пирки.

Паттӑр ӗҫӗ! Пирӗн те ҫаплах калас килет чӑваш халӑх поэчӗн Петӗр 
Хусанкайӑн ӗҫне-хӗлне хакланӑ чух. Вӑл - чӑваш поэзийӗн Улӑпӗ. Вӑл - 
тӑван халӑх сӑвӑҫи, сумлӑ, ятлӑ совет поэчӗ.  Сӑмах ӑсти вӑл, чӑваш 
чӗлхин чапӗ.


